
СУДРЫН ЧУУЛГА БҮТЭЭСЭН ТУХАЙ ӨГҮҮЛЭХ ИНУ

	 

	«Жор үзсэн эмчээс

	Зовлон үзсэн чавганц дээр» хэмээн өвгөд өтгөс өгүүлдэг нь учиртай. Энэ үг оточ Манал бурхны шавь авьяас билиг, эрдэм чадал төгөлдөр, үнэнхүү нинжин сэтгэлт эрт эдүгээгийн эмч домч, оточ маарамба нарыг дорд үзэн тохуурхсан үг бус анагаах эрдмийн зах зухаас үзсэн төдийгөө дөвийлгөн алдар хүндийн титэм яаран өмсөхийг хүсэгч ухвар мөчид этгээдүүдийн үнэн нүүрийг илчилсэн гүн утгатай бөлгөө. Нөгөөтээгүүр «Зовлон үзсэн чавганц» нар хэдий бээр эрдэм номоор ухаан санаагаа гийгүүлж үл чадсан ч гэлээ өвөг дээдсийн үеэс уламжилж ирсэн анагаах арга, эм домыг чадах чинээгээрээ өвлөн ядарсан зүдэрсэн, өвдөж зовсон олонд хэр чинээгээрээ тус хүргэж ирсний голыг олсон үнэн үг ажээ.

	Манай монголчууд хэдэн мянган жилийн тэртээгээс төв азийн уудам нутагт мал сүргээ адуулан жилийн дөрвөн улирлын турш нүүдэл хийн аж төрөхдөө эх дэлхий, эцэг тэнгэрээ дээдлэн шүтэж, байгалийн түмэн гайхамшиг, зүйл зүйлийн нууцыг тайлах билгийн хараа соргог хурц байсны нэгэн нотолгоо гэвэл өвчин зовлон тохиолдвоос ямар ургамал, бодос ан амьтны юуг авч хэрэглэвэл тус болдог, эдгээх чадалтайг судлан мэдэж, түүнийгээ аж төрөлдөө мянгантаа туршин батлаад улмаар уламжлан хөгжүүлж ирсэн нь болой.

	Түүхийн эш сурвалжаас үзвэл Хүннү, Сяньби гүрний үед эмч домч нар зарим өвчнийг агь шатааж утах, чулуу халааж төөнөх, мөн өвдсөн хүнийг гал түлж халаасан газар дээр хэвтүүлэн жигнэх, өвчилсөн эрхтнийг ханаж цус гаргах эмчилгээ хийдэг байжээ. Монголчуудын энэ мэт анагаах эрдэм ухааныг уйгурууд залгамжлан улмаар эмийн ургамал бодисыг боловсруулан эм бэлтгэх, мөн харь оронд худалддаг байжээ. Түүхийн тулгуур бичгээс үзвэл монгол уйгурчууд эмийн зарим ургамал, бөхөнгийн эвэр, алмаз, улаан давс, хаш чулуу зэргийг хятадад худалдахын зэрэгцээ өөрсдөө эмийн жор зохиож эм найруулдаг байсан бөлгөө.

	Арван гуравдугаар зууны үед, тодруулбал богд Чингис хааны үеийн монголчууд өнө эртнээс уламжилж ирсэн монголын анагаах ухааныг лавшруулан хөгжүүлж, дорно дахины эмнэлгийн ололтоор баяжуулан хүн, малын элдэв өвчин эмгэгийг эмчлэн засах арга ухаанаараа гадаад орнуудад бишрэгдэж байжээ. Нэн ялангуяа тэр цагийн монгол эмч домч нар элдэв шарх, яс махны бэртэнг, цус алдахыг үнэнхүү сайн эмчилж байсныг түүх шастирт тэмдэглэсэн нь бий. Алтангагнуур, вансэмбэрүү, егүүшгэн, агь, хунчар, шар хонилон зэрэг ургамал, ан амьтны болон эрдэс бодисын гаралтай эмээр өвчин эмгэгийг анагаах арга ухааныг дэлгэрүүлэх, нэн ялангуяа шархтах, бэртэхийг хэрхэн эмчлэх эм домыг цэрэг, ардад сурган дэлгэрүүлэхийг Чингис хаан, түүнийг залгамжлагчид ихэд чухалчилдаг байсан бөлгөө.

	Ийнхүү хүн, малын элдэв өвчнөөс сэргийлэх, анагаан засах арга ухаан улам боловсронгуй болж, үеэс үед уламжилж ирснийг эм домын бичмэл, барламал судрууд нотолж байна.

	Монгол оронд шарын шашин дэлгэрч, энэтхэг, төвөдийн анагаах ухаан дангаар ноёлох хандлага нэгэн үе хүчтэй болсны улмаас монгол үндэсний анагаах ухааныг ад шоо үзэхэд хүрч эмчилгээний хар бор арга, дом төдий зүйл мэт ойлголт түгээмэл болсноос «хар дом», «бор арга» гэсэн нэр цол үүссэн гэлтэй. Гэвч олон зуун жил хүн ардын аж төрлөөр шалгагдсан эмчилгээний бор арга, хар домын уламжлал тасраагүйгээр үл барам эрдэм номтой оточ маарамба, эмч домч нар судар болгон бүтээж зон олон үеийн үед, гараас гар дамжуулан үзэж судлан амьдрал ахуйдаа хэрэглэж ирсэн байна.

	Одоогоор Зүүн монголын хар домын судар 20 шахам, Баруун монголын ногоон домын судар 10 гаруйг энэхүү номыг бүтээгч бид сурвалжлан олж цуглуулаад сүүлийн жилүүдэд сайтар нягтлан харьцуулан үзсэнээ үндэслэн улмаар эдүгээ манай ард түмний дунд дэлгэрсэн эм домын засал, эрдэмтэн мэргэд, шинэ цагийн эмч мэргэжилтний санал туршлагыг харгалзан үзээд хар домын судруудын чуулгаас нэгэн судар бүтээн элгэн түмэндээ өргөн барихыг зориглосон юм.

	«Чингис хааны хар домын судар», «Ловонгийн хар домын судар», «Эрэндоо Нацагийн хар домын судар» зэрэг арван гурван судрыг харьцуулан судалж үзвээс цөм хүний өвчнийг анагаан засах аргаас эхлээд малын элдэв зүйлийн өвчнийг эмчлэх арга заслаар өндөрлөж, судруудад өгүүлсэн эм домууд хоорондоо адил буюу төстэйг ажиглав. Чухам эл учраас судруудын адил буюу төстэй эмчилгээ, домчилгооны аргыг нэгтгэж, ялгаатайг түүвэрлэн авч судлах, хэрэглэх хүмүүст хялбар дөхмийг эрхэмлэн хүний эрхтэн тус бүрийн өвчин эмгэгийг анагаан засах төрөл зүйлээр нь эмхлэн нэгэн судар болголоо. Тийм учраас ч энэ бүтээлээ «Монгол хар домын судруудын чуулга» хэмээн нэрлэсэн бөлгөө. Нөгөө талаар эл судрын холбогдох бүлэг, зүйл ангид эртний уламжлал, дадлага туршлагадаа үндэслэн манай зарим эрдэмтэн мэргэжилтэн, ард иргэд туршин хэрэглэж үр дүнд хүрсэн эм домын аргыг нэмэр хачир болгосон маань алдас болохгүй биз ээ.

	Монгол хар домын уламжлалт эмчилгээ бол ургамал, эмт бодос нь олдохуйяа бэрх бус, арга засал нь эдүгээ хэн бүхэнд эгэл ойлгомжтой, элдэв харш нөлөө, муу үр дагавар үгүйг онцлон тэмдэглүүштэй.

	Хатуу бэрх, цөвүүн цагийн уршгаар ардын уламжлалт эмчилгээ, эм домыг цаазлан хориглож, өв уламжлалыг цагдан мөрдөж асар их үнэ цэнтэй, хэзээ ч сэргээн буй болгох аргагүй ном судар дөч тавин жилийн тэртээгээс үнс чандар болон хийсэж, үрэн таран болсон хэдий ч ирээдүйдээ итгэл үл алдран түмэн олныхоо тусын тулд монгол үндэстнийхээ эрдэм соёлыг дээдлэн эрхэмлэгч цөөн хүний зориг зүрх, хатуужил тэвчээрийн ачаар айлын авдар, шоголтой номын завсар, газрын гүн, хадан агуйд үлдэж хоцорсон судар ном эдүгээ нар салхи үзэж, зон олны хүртээл болох сайн цагийн эхэлж буйг өвгөн буурал миний бие үзэл зорилго нэгт нөхдийн хамт талархан угтахын хамт «Хошуу нэмэхээсээ хуруу нэмэх»˗ийг урьтал болгон судруудын чуулгыг чадан ядан эмхлэн бүтээснээ өчсүү.

	Эрэн сурвалжилж олсноо эмхэтгэн эдүгээгийн уншигч судлагчдад хялбар ухаж мэдэхэд тустай болов уу гэсэндээ эм домын заслыг энгийн үгээр хялбаршуулан бичиж, мөнхүү байгаль судлагч Намнандорж агсан хийгээд рашаан судлагч Цэрэн, Архангай аймгийн өндөр настан Додгуу, Самбуу, Пүрэвдорж, Нанзад, Сүхээ бариач, Ойдов, Чойжинжав, Хөвсгөл аймгийн Цэрэндэндэв, Булган аймгийн Магсар, Өвөр Монголын Идэр, Арслан, Баян˗Өлгий аймгийн Аядхаан нарын зэрэг олон нөхөд ардын уламжлалт эмчилгээг хэрхэн хэрэглэж ирсэн арга туршлагыг чадлынхаа хэрээр сурвалжлан судалснаа эл сударт тусгасан болно. Үүний хамт «Монгол хар домын судар» хэмээгч түгээмэл нэр хаягтай бүтээлүүд чухам ямар судар ном болохыг таниулахын тулд «Эрэндоо Нацагийн Хар домын судрыг» хураангуйлан эл номд хавсарган нийтэлснийг мэргэн уншигч авгай Та болгоно уу!

	Түмэн олон Та бүхэн энэ номыг уншиж судлах, амьдрал ахуйдаа хэрэглэхдээ мэргэн ухаанаараа сайтар тунгаан болгоож, шүүмжлэлтэй хандахын зэрэгцээ өчүүхэн миний бие судруудын чуулган болгож бүтээхдээ алдсан эндсэн зүйл байваас журамт андын ёсоор санал бодлоо харамгүй хэлж тусална гэдэгт найднам.

	Сайн үйлс бадран дэлгэрэх болтугай.

	 

	Ш. АГВААНДОНДОВ

	Ц. НАЦАГДОРЖ



	
ТЭРГҮҮН БҮЛЭГ. ТОЛГОЙН ЭЛДЭВ ӨВЧИН ЭМГЭГИЙГ АНАГААХ ЭМ ДОМ

	 

	1. ТОЛГОЙН ӨВЧНИЙ ЗАСАЛ

	 

	— ТОЛГОЙ ӨВДӨХ ЗАРИМ ШАЛТГААН

	— ТОЛГОЙ ҮРГЭЛЖ ӨВДВӨӨС ЮУ ТУСТАЙ ВЭ?

	— ХАЛУУРСНЫ УЛМААС ТОЛГОЙ ӨВДВӨЛ ЯАХ ВЭ?

	— ТАРХИ ХӨДӨЛСНИЙГ ТАНИХ УХААН, ЗАСАХ АРГА?

	— ҮС ГУУЖИХ, ХОЖГОР БОЛСНЫ УРШГИЙГ АРИЛГАХ ЭМ ДОМЫН ЗАСАЛ?

	 

	Хүний толгой Хий шар, бадган, хий шар хавсарсан, цус, бадган хий хавсарсан, бадган шар хавсарсан, нян хорхой, доргилт зэрэг арав гаруй шалтгаанаар өвддөг байна.

	— Толгой үргэлж өвдвөөс могойн арьсыг малгай дотроо хийж өмсвөл өвчин дарагдана. Тэрчлэн муурын арьсаар малгай хийж өмсвөл сайн.

	— Аливаа зүйлийн шалтгаанаар толгой өвдвөөс өвчтөнийг гэдрэг харуулан хэвтүүлээд цагаан луувангийн шүүс чихэнд нь дусаавал сайн. Тэрчлэн тарваганы тос түрхэх, хулс, амуу будаа хоёрыг нягт талхалж шөлөөр даруулан уувал сайн. Шүүрийн өвсний (боролзгоно) толгойг шатааж утаагаар нь 3˗7 хоног дараалан утвал мэдрэлийн аливаа шалтгаанаас үүдсэн толгойн өвчнийг эдгэнэ.

	— Толгой өвдсөн хүний эрхий хуруу, долоовор хуруу хоёрын хооронд хоёр талаас нь нэгэн зэрэг эрхий хуруу долоовор хуруу хоёроороо хавчиж дарна. Толгой духаараа өвдвөөс хөмсөгний хоёр талын шанаанд чанга дарах, эс бөгөөс дээд үүдэн шүдний буйлыг гаднаас нь хуруугаар дарна. Толгой, дагз, ар талаараа өвдвөөс тагнайг халбагаар дарна. Шилэн хүзүү өвдвөөс чихний харалдаа буюу чихний гэдэсний доод үзүүрийн хоёр талд хурууны өндгөөр чанга дарна.

	— Их халуурч толгой өвдвөл дөрвөн ширхэг чүдэнзний толгой чинээ гаврыг бүлээн үсэнд хольж уувал тустай, мөн гаврыг үсний зах, магнай зэрэгт түрхвэл тустай.

	— Толгой өвдөөд намдахгүй бол шүдлэн хонины толгой битүү шалз чанаад дулаан хувцаслан сууж идэхийн хамт шөлөнд нь толгойн эм тан хийж уусны дараа хэвтвэл өвчин дарагдана. Толгойн баруун тал хавдаж өвдвөл тахианы зүүн далавч, толгойн зүүн тал хавдаж өвдвөл тахианы баруун далавчийг шатааж үнсийг архиар даруулж ууваас эдгэнэ. Мөн усны замгаар хавдартай толгойг хөхүүлбэл тус болно.

	— Тархи хөдөлбөл тэгш газар суулгаж толгой дээр нь хүйтэн үс цутгана. Тэрчлэн хонины толгойг шалз чанаж тархийг халуунаар нь иднэ. Хүүхдийн тархи хөдөлбөл толгойг эгц уруу харуулж ул руу нь аядуухан 3 удаа цохино. Ар тархи унавал гэдрэг харуулан хэвтүүлж ул руу нь 3 цохино. Тархи хөдөлсөн эсэхийг утсаар хэмжиж шалгана. Утсыг тэг дунд нь зангидаж зангилгааг хөмсөгний дунд барьж шилний хонхорт хоёр үзүүрийг яг тааруулан хэмжиж аваад сацуулж үзэхэд эн чацуу бол тархи хөдлөөгүй, харин аль нэг тал нь богино байвал тэр талын тархи хөдөлсөн гэж үзэж тэр талаар нь хавтгай банзан дээр намхан дэр тавьж хэвтүүлээд банзыг зөөлөн тогшиж дахин хэмжиж үзнэ. Засагдаагүй бол дахин засна. Тэрчлэн тархи хөдөлсөн хүнийг гэдрэг харуулан хэвтүүлж хоёр хөлийг зэрэгцүүлэн сацуулж үзвэл аль нэг нь урт байвал тэр хөлийн уланд банз тавьж зөөлөн тогшино. Толгой тархи хөдөлснийг шалгаж засах бас нэг арга бол хоёр гарын дунд хурууны угаас үзүүр хүртэл хэмжиж үзэхэд чацуу байвал тархи хөдлөөгүй. Нэг тал нь дутуу байвал тэр тал нь хөдөлсөн байна. Бас нэг арга бол дээд доод хоёр үүдэн шүдийг тэгш зуулгаж үзвэл хоёр шүдний завсар нь зөрж байвал хөдөлсөн гэж үзэж дээрх журмаар засна. Жинхэнэ бариач хүн тархи хөдөлснийг толгойны хажуу, ар дагзны судасны цохилтоор таньж анагаадаг болой. (Тархи нь хөдөлсөн хүүхэд, хөгшин залуу хэнийг болов ч жинхэнэ бариач, эмчид үзүүлж эмчилгээ, засал хийлгэхгүй бол хор хөнөөл нүүрлэж болзошгүйг ахмад үеийнхэн сургамжлан захидгийг хүн бүхэн эрхэмлэн санууштай).

	— Ер нь хөдөлсөн тархийг засах нийтлэг арга бол толгой хүзүүний булчингуудыг илж хөшиж хөвчирснийг зөөлрүүлэх, тогших, илүү урт талын хөлийн ул руу тогших, дутуу хөл талаар нь толгойг доош харуулан хэвтүүлж дэрлэсэн зүйлийг зөөлөн тогшиж доргиох зэрэг болно.

	— Элдэв нойтон ба хуурай яр шарх толгойд гарвал үхрийн шинэ баасыг сэврээн битүү шатааж үнсийг тарвага, эсвэл баавгайн өөхөн тосонд зуураад түрхвэл эдгэнэ. Мөн мөнгөн усыг номхотгож (хорыг номхотгох арга буй) сүүлний тосонд зуурч түрхэнэ.

	— Үс гуужин хожгор болбоос морины түүхий тархи түрхэнэ. Бас цагаан тахианы баасыг усанд зуурч шавна. Мөн үс гуужаад ургаагүй бол цагаан морины шээсээр олон дахин шавшин угаана. Тэрчлэн хэрээ шувууны өд сөдийг бүрэн зулгааж махыг битүү чанаж шөлөөр нь толгойг шавшиж, гүзээг авч долоо хоног толгойдоо наасны дараа модоор хусаад арилгавал үс ургана.

	— Толгойн хожгорт гэрийн нарсан унины утаа исэр, цахилдгийн хонгорцог, шар тос гурвыг хольж түрхвэл сайн. Мөн хонины хуучин хорголыг нухаж усанд зуурч шүүсээр нь шавшвал үс ургана. Толгойд үлд гарч хожгор болбол цоохор билүүний баас, цагаан бургасны шүүс хоёрыг хольж түрхэнэ.

	 

	2. НҮДНИЙ ЭЛДЭВ ӨВЧНИЙ ЗАСАЛ

	 

	— НҮД АРГАХ, УЛАЙХ, ӨВДӨЖ ЗОВУУРИЛАХАД ЯМАР ЗАСАЛ ЧУХАЛ ВЭ?

	— ХАРАА МУУДВАЛ ЮУ ТУСТАЙ ВЭ?

	— БЭРТЭНГЭ ХИЙГЭЭД БУСАД ЗУУРДЫН ШАЛТГААНААР НҮД СОХОРВОЛ ЯАХ ВЭ?

	— НҮДЭНД ЦАГААН УНАХ, ХӨЛХ ХААХЫГ ХЭРХЭН АНАГААХ ВЭ?

	— ХАРАА САЙЖРУУЛАХ АРГА ДОМ БИЙ ЮУ?

	 

	— Нүдний аливаа өвчин хийгээд юм харахад зовуурьтай бол хар тахианы шүлс дусаавал сайн хэмээнэ. Тэрчлэн могойн хальс, арьсыг түлээд үнсийг сайтар нягт талхалж нарийн шүүрээр шигшээд тэвнийн сүвэгчээр нүдэнд үсэргэж хийвэл тустай.

	— Дээш цус хөөрснөөс болж нүд бүрэлзэн хараа муудах эсвэл цухалдтал нүд халуун оргивоос бугын шүлсийг халуун усанд хийж хэдэн удаа ууна. Тэрчлэн дээш хөөрч нүд улайх ба өвдвөл амны цагаан хужраас өчүүхнийг нүдэнд хийвэл тус болно.

	— Нүд өвдсөний улмаас нулимс байнга гоожвол зулзаган модны мөчир гишүүг шатаан салхины доор нь суугаад утаа үнсийг нь нүдэндээ хийсгэн оруулбал сайн. Тэрчлэн улаан орог ямааны дотор өөх, элэг хоёрыг чанаад нухаж үрэл хийж хатаагаад түүнийг өдөрт 12 ширхэг идэж, усанд уусгасныг нүдэнд дуусгавал хараа сайжирна. Ямааны түүхий элгэний шүүсийг дусаахад мөн сайн.

	— Бэртэнгээс болж нүд сохорвоос хадны цагаан хагийг нягт талхлан хөхний сүүгээр зуурч хийвэл тустай. Зуны эхэн сар сарьсан багваахайг барьж хатаагаад нягт талхалж эм мэт байнга уувал ямар ч шалтгаанаар муудсан хараа сайжирна.

	— Зуурдын сохор хүний нүдэнд могойн цөсийг нэрмэл усанд найруулаад дусаавал маш сайн. Аль ч улиралд арван тавны төгрөг сар гарах шөнө тунгалаг толь гадаа тавьж хоноод өглөө цантсаныг гэсгээж усыг нь нүдэнд хийвэл хараа сайжирна. Тэрчлэн загасны цөсийг нүдэнд хийх, элгийг шарж идэх, тахианы өндөгний цагаанаар хөхүүлбэл тустай.

	— Нүдэнд цагаа унахад нэг ширхэг арвайн чинээ цагаан байванг дээр нь тавьж анивчин нулимс гарвал хайлж алга болно. Мөн түлсэн хясааны гурил мэт болсон нягт талхыг хийвээс цагааныг арилгана. Баавгайн цөсийг усанд дэвтээж түрхвэл үүл хаасан, цагаа унасныг арилгаж нулимс ихэдсэнийг засна.

	— Нүдний цагаанд туулайн дэлэнг хатааж маш нарийн талхлаад тэвнийн сүвэгчээр хийвэл сайн. Тэрчлэн нүдэнд цагаа унахад туулай, чандаганы үүдэн шүдийг битүү (утаа гаргахгүй) шатааж маш нарийн талхалж нүдэнд тэвнийн сүвэгчээр хийх, мөн дун ба жинхэнэ танан товчийг нарийн талхалж нүдэнд хийвэл тус болно.

	— Цагаа унасан нүдэнд өөрийн нь ядам хурууны өндөгний цусыг дусаана. Баруун нүдэнд зүүн хуруу, зүүн нүдэнд баруун хурууны цусыг 7 орой дараалан дусаавал эдгэнэ.

	— Хүний нүдийг хөлөх хаахад баавгайн бүхэл толгойн түлсэн үнсийг будааны шүүсээр зуурч талх эмийн ёсоор ууваас тус болно.

	— Нүд цагаан ба хараар өвдөхөд цэнхэр ооны цөсийг хатаагаад бага зэргийн усанд зуурч зовхины дотор оруулан түрхвэл сайн. Мөн шаазгайн цөс хийвэл нүдний цагаан арилна. Нүдэнд цагаа унасан даруй зовхийг цавуугаар нааж дээр нь хөвөн тавьж боогоод хоновол арилна.

	— Хараа муутай хүн туулайн тархийг зуны эхэн сард сүүдэрт хатаагаад нунтаглаж зуураад талх эмийн адил байнга уувал хараа орно. Тэрчлэн нүднээс үргэлж ус, нулимс гоожиход хөх хуцын шүлс өчүүхэн дусаавал сайн. Нүдний хараа муудахад туулайн түүхий нүд идвэл тустай.

	— Нүдний хараа сайжруулахад ар, бар, жүр үр, шар модны хандыг хольж ууна. Эс бөгөөс шар модны ханд дусаавал тустай. Ер нь нүднийхээ харааг тогтоохыг хүсвэл үхрийн шинэ шар тос нэг аяга, хонин гоньд 200 грамм, задь 2 ширхгийг нүдэж нунтаглан буцалгаж найруулаад хөлийн өөхөн өсгийд ба тавхайн хүнхэр уланд байнга нимгэн түрхэж байвал маш тустай.

	— Нүд ширгэхэд чанасан гоньдын шүүсээр угаавал тустай. Нүд өвдөж нулимс гарахад хус модны үйсийг хуулж галд ноцоож дөлний тортгийг сайтар ширтэн харвал тус болно. Тэрчлэн нүд хараар өвдөж нулимс гарваас эр хонины махнаас бага зэрэг авч хонины дэлүү дотор хийж галын нурамд булаад түүнийг харж, нүдээ утвал сайн.

	— Хүн хөлийнхөө улыг хэт халах, даарахаас болгоомжилбол зохино. Түүнээс болж нүдний хараа эрт орой аль нэг цагт муудна. Нүднээс нулимс гоожсоноос хараа муудвал бугын халуун дэлүүгээр дарж жигнэвэл сайн. Мөн үхрийн шар тосыг бүлээнээр нь нүдэнд дусаавал хараанд сайн.

	— Нүдний аливаа өвчинд бугын дэлүүгээр хөхүүлэх эсвэл хатаасан дэлүүгээр утвал тус болно.

	— Цасанд саргисан нүдэнд шаазгайн цөс түрхвэл сайн.

	— Нүднээс нулимс асгаран хараа муудахад нөлөөлбөл хараацай шувууны цөс, хөх байван, сувс архи гурвыг хувь тэгш хольж зовхинд түрхвэл тустай. Бас хар цайгаар угаах, ямааны элгээр хөхүүлэх, тахианы шүлс дусаах, хар үхрийн цөс дусаах зэрэг засал хийвэл сайн. Нүд өвдөх, бүргэлзэхэд туулайн элэгний шүүсийг хүний хөхний сүүтэй хольж түрхвэл тус болно.

	— Нүднээс нулимс үргэлж гарваас нин шош хэмээх үрийг усанд чанаж шүүсийг бүлээнээр нүдэнд дусаавал сайн. Нүдний хараа муудвал гач гүргэм, хөх удвал, хонилонсэрэв гурвын уусмалыг нүдэнд дусаавал сайн. Нүүр нүд хавдвал сонгино чанаж шөлөөр нь угаа. Саргисан нүдийг гоньдоор утах, гансны бохь, давс хоёрыг усанд шингэвтэр найруулж хамрын хоёр нүхэнд дусаах, хамраар сорж татвал тустай.

	— Нүдний хараа муудвал хонины түүхий бүтэн элэгний хальс шөрмөсийг цэвэрлээд хонилонгийн нарийн талхтай (100 г) хольж шаазан саванд сайн нухаж бэлтгэн цайны халбагаар өдөрт 3 удаа уувал магад тус болно.

	— Могойн хальсыг шатааж үнсийг нарийн талхлан нүдэнд хийвэл нүдний аливаа өвчин эдгэнэ. Нүдний элдэв өвчинд хүрэл, гуулины зэв, улаан зос, төмрийн талх эдгээрийг чанаж шөлийг ууваас сайн.

	 

	 

	3. ЧИХНИЙ ЭЛДЭВ ӨВЧНИЙ ЗАСАЛ

	 

	— ЧИХНИЙ ӨВЧНИЙ ЗАРИМ ШАЛТГААН, ШИНЖ?

	— ЧИХЭЭР ХАТГУУЛЖ ӨВДВӨЛ ЮУ ТУСТАЙ ВЭ?

	— ЧИХ ДҮЛИЙРЭХ, СОНСГОЛ МУУДВААС ЯАХ ВЭ?

	— ЧИХ БУЛАГТВАЛ ЯМАР ЭМ ДОМЫН ЗАСАЛ ХИЙХ ВЭ?

	— ХҮҮХДИЙН ЧИХ ӨВДӨХИЙГ ХЭРХЭН НАМДААХ ВЭ?

	 

	— Чихэнд яр шарх гарах ба үргэлж дүнгэнэх мэт чимээ сонсогдох нь бөөр өвчилсний шинж тул гахайн, эсвэл тарваганы хоёр бөөрийг түүхийгээр нь идвэл тус болно. Чихний хийд хүний хөхний сүү дусаавал сайн. Чихээр хатгуулж өвдвөл хонины тэр талын чихний доторх үсийг шатааж утвал тус болно.

	— Чихээр хатгуулбаас шар шувууны өөхөн тос дусаана. Хий хүйтнээр чих дүлийрвэл саримсыг халуун шар тосонд дүрж түүгээр чихээ бөглөвөл сайн. Мөн сонгинын шүүс дусаана. Чихний нүхнээс цус гарвал цагаан луувангийн шүүс дусаана.

	— Чихний зуурдын дүлийг ямаа, үнээ, 8 настай хүүхдийн өлөн ус (шээс), жамц давс дөрвийг хольж найруулан чихэнд дусаавал тус болно.

	— Чихээр хатгуулахад жажгийг усанд зуурч түүнд гүгэл хольж өтгөвтөр болгон дусаана. Бас шар шувуу ба туулайн өөх хайлж дусаахад тус болно. Хүүхдийн хамар битүүрэхэд чих нь өвддөг тул хүүхдийн хамар битүүрэхээс байнга сэрэмжлэх учиртай.

	— Чихний дүлийд эрүүл газрын хулганын шээс, эсвэл хонины шаант чөмгийн нарийн үзүүрийн тос (чөмөг) дусаавал сайн. Мөн арвайн шинэ сайн гурилыг шар тосонд шингээж шахаж шүүгээд чихэнд дусаавал дүлийрхээ болино. Тэрчлэн чихний дүлийд манчин, шипроо рүд хоёрыг хувь тэгш талхан гахайн бөөрний өөхний тостой найруулан дусаавал маш сайн. Утаатай шар эсгийний өөдөс, цайны хужир хоёрыг усанд буцалгаж биеийн халуунаас илүүгүй халуун бүлээнээр чихэнд нь жин тавивал хүүхдийн чихний өвдөх зовуурийг амарлиулна.

	Хүүхдийн чихээр хатгуулж өвдвөөс эцгийн нь өлөн ус, эс бөгөөс бор шувууны цус, тарваганы тос, гансны бохь, шар шувууны хуршсан өөхөн тос, мөн төмрийн үртэс буцалгасан шөлийг сайтар шүүгээд дусаавал сайн.

	Чих булагтахад ар үр, рүда хоёрыг хувь тэнцүү хийж чанаад шүүсийг тунгааж аваад өдөрт 3 удаа дусааж угаавал тус болно.

	— Булагтсан чихнээс идээ бээр цуваад байвал түлсэн цагаан байванд хүдрийн заар өчүүхэн хольж чихэнд хийвэл зогсоно. Эс бөгөөс түүнийг хөвөнд шингээж чихээ бөглөсөн ч болно.

	— Эрүүл эр муурын усыг (шээсийг) дүлий чихэнд дусаавал сонсгол орно. Муурын шүдэнд гаа түрхвэл шээнэ. Чихэнд хорхой орвол муурын шээс дусаана. Бас хонины сүүг бүлээнээр дусаана. Чих загатнан зовоовол мөлгөр зөөлөн юмаар ухаж цэвэрлэвэл зохино. Хүчтэй дуу, доргионоос чихээ хамгаалбал сонсгол үл гэмтэнэ.

	 

	4. ХАМРЫН ЗАРИМ ӨВЧНИЙ ЗАСАЛ

	 

	— ХАМРААС ЦУС ГАРАН ҮЛ ТОГТВОЛ ЯАХ ВЭ?

	— ХАМАР ТАГЖРАХ БИТҮҮРЭХЭД ЮУ ТУСТАЙ ВЭ?

	— ХАМРЫН ЯМ ӨВЧНИЙГ ХЭРХЭН АНАГААХ ВЭ?

	— ХАМАР, НАРМАЙН ИДЭЭТ ӨВЧИН ТУСВАЛ ХЭРХЭХ ВЭ?

	— ХОРДЛОГО. ХАРШЛЫН УЛМААС ХАМАР БИТҮҮРЭХ, НУЛИМС ГООЖИХОД ТУС БОЛОХ ДОМ БИЙ ЮУ?

	 

	— Хамраас цус гоожоод үл тогтвол хоёр гарын эрхий хурууны угаар бооно. Тэрчлэн эрэгтэй хүний хамраас цус гоожиж байгаа бол хамрын тэр талын төмсний угаар улаан утсаар хэсэг зуур чанга боовол тус болно.

	— Эм хүний хамраас цус гоожвол тэр талын хөхний угаар улаан утсаар бооно. Хамраас цус гоожоод тогтохгүй бол баруун хамраас гоожвол зүүн гар, зүүн хамраас гоожвол баруун гарын дунд хурууны угаар цус тогттол чанга бооно. Хоёр хамраас зэрэг цус гоожвол хоёр дунд хурууны угаар чанга бооно.

	— Хамрын цус тогтохгүй бол улайсгасан төмөр дээр гоожих цусыг дусаан уураар нь утах, эсвэл гоожиж байгаа цусаа хуурч эм адил усаар даруулж ууна. Мөн сайн чанарын цагаан гурил хоолны халбагаар нэгийг маш хүйтэн усанд зуурч нэг аяганы дундуур уугаад хөдлөхгүй хэвтэнэ. Ер нь цус алдахад шар мод, цагаан агийг сайтар талхан, баавгайн домти (цөс) жижиг үрлийн төдийг нэмж найруулан уувал цус тогтоно. Хамраас цус гоожоод үл тогтвоос агь буцалгаж түүнд арцны 7 үр тавьж уувал сайн. Мөн хамраас цус гоожиход зээрд морины сүүлийг шатааж утах, азарга ба морины шинэ хомоолын шүүсийг шахаж хамарт дусаана.

	— Хамраас цус гоожоод зогсохгүй бол эр хүнд эхийн, эм хүнд эцгийн үсний сэвийг түлж үнэрлүүлбэл сайн. Мөн нялх хүүхдийн үсийг шатааж утах, үнсийг усаар даруулан уувал тус болно.

	— Тэрчлэн тэрэм хоёр хувь, явуу нэг хувийг битүү шатааж талхлан хамарт маш хүчтэй сайн татвал цус заавал тогтоно. Мөн хоёр гараа өндөрт өргөвөл сайн.

	— Хамар битүүрвээс битүүрсэн нүхээр арцны утааг шархиртал үнэрлэж татна. Хамрын битүү ба шуухинаад өөрийн өлөн усыг хамраар сорж амаар гарган зайлбал сайн. Хамрын хар ям өвчинд мэлхийн мах ясыг чанаж шөлөөр нь угаавал тус болно.

	— Хамрын ям өвчинд зээрд морины дэлийн хялгасыг авч шатаан утах, явууг битүү шатааж үнсийг талхлан татна. Хамар дотор яр гарахад мөнгөн усны номхотгосон талхыг тосонд уусгаж түрхэнэ.

	— Хамар нармай идээлбэл шудаг, манчин, ар үр, ларз дөрвийг хувь тэгш хольж хамрын тамхи шиг болтол нүдэж татвал сайн. Манчинг арай ахиу хийнэ.

	— Өвс ургамал шарилжийн хордлого болж хамар битүүрэн нус, нулимс гоожиход харшилж буй тэр шарилжийг идэх ба шатааж утна.

	 

	5. ХООЛОЙН ЭЛДЭВ ӨВЧНИЙ ЗАСАЛ

	 

	— ХООЛОЙ СӨӨХ, ХАВДАХ, ҮРЭВСЭХ ӨВЧНӨӨС ХЭРХЭН АНГИЖРАХ ВЭ?

	— САХУУРЧ ӨВДВӨӨС ЭДГЭЭН ЗАСАХ ЭМ ДОМ БИЙ ЮУ?

	— БАМБАЙ БУЛЧИРХАЙН ӨВЧИНД ЮУ ТУСТАЙ ВЭ?

	— ӨВЧНИЙ УЛМААС ХООЛОЙ БАЧУУРАХ, ХААГДАХ ГЭМИЙГ ЯАЖ АРИЛГАХ ВЭ?

	— БООМ ХАВДАР ТУСВАЛ ЯАХ ВЭ?

	 

	— Хоолой сөөн дуу хаагдвал тахианы өндөгний хальсыг нь авч шингэнийг залгих, түүхий өндгөөр зайлах, цус хөөрснөөс болж хоолой хавдан амьсгал давчуурахад эхлээд толгой дээр нь хүйтэн ус хийж, дараа нь хөлийн өсгийгөө хүйтэн усанд даартал нь удаан дүрнэ.

	— Хүний гүрээ хавдваас тарваганы цөсөөр хөхүүлнэ. Тэрчлэн хоолой өвдөж бачуурвал үхрийн эврийн үзүүрээс 3 хуруу орчим тайрч аваад эм шиг талхалж архиар даруулж ууна. Хүний хоолой цусаар хавдвал эхлээд толгойг нь хүйтэн усанд дүрж дараа нь бөгсөн биеийг бүсэлхийнээс доош даартал нь хүйтэн усанд суулгана.

	— Хоолой цусаар хавдан идээлж буглан их өвдвөөс хоёр хөлийг хүйтэн цас мөс шороон дээр мэдээгүй болтол гишгүүлнэ. Хүний хоолой цусаар өвдөж боовол эцэг, эхийн өлөнгөөр (шээс) зайлж мөн хөвөн ба даавуу ноосонд шингээн хөхүүлнэ. Мөн гүрээ хавдвал хавдаагүй талын хөлийг гуя хүртэл усанд дүрнэ, эсвэл чонын хэлээр гаднаас нь хөхүүлэх сайн.

	— Хоолой улайж үрэвсэх, идээлэхэд хөлдөх шахсан маш сайн хүйтэн архиар зайлах, тахианы түүхий өндөг, хятад цуутай хольж 2˗3 өдөр зайлна. Хоолойны архагшсан үрэвсэлтэй хүний хэлийг савхаар чимхэж гэдрэг эргүүлээд хоёр том судсыг ханаж цус авбал эдгэнэ. Тэрчлэн туйпланг тус бүр нэг аягыг 3 орой уухын зэрэгцээ цахилдгийн хөх цэцэг ба үрийг зажилж шүлсээ залгин хоолойгоо халуун оргиулна. Энэ эмчилгээг мөн 3 хоног дараалан хийнэ.

	— Хоолой сахууран өвчилбөөс тэр хүний чихэн дээр улаан гөвдрүү шиг юм гарна. Түүнийг хумсаараа шахаж цус гаргавал сайн. Хоолой өвдөж шархлахад таван салааг (ургамал) маш өтгөн хандалж зайлбал сайн. Тэрчлэн царванг маш өтгөн хандалж бор давстай хольж шорвог болгон зайлбал тустай. Хоолойд өвс мод орж шалбаран цус гарвал шар тос хайлж ууна. Хоолойд цус хурж хагарвал эрүүл нохойн шүлс түрхвэл тус болно.

	— Хоолойн булчин зангирваас (хоол идэхэд торж тээглэвэл) чацарганын тос ууваас маш сайн. Хоолойн бамбай булчирхай ба бусад булчирхайн өвчинд барагшиныг жамц давстай хольж гаднаас нь хөхүүлбэл сайн. Тэрчлэн хонины түүхий тархийг цэвэрлэн улаан шүүсгүй болгож жамц давс хольж өдөржин шөнөжин хөхүүлбэл эдгэнэ. Хоолой тороход хар модны холтос (зодог), сөд өвсний толгойг буцалгаж ууна, эсвэл зайлахад тустай. Тэрчлэн модны мөөг буцалгаж шөлийг уувал хоолой хавдсанд сайн.

	— Элдэв шалтгаанаар хоолой бачуурч хаагдсанд малын хашаанд тогтсон шавхайтай уснаас тохой хэртэй доор байгаа шороог чанаж шөлийг сайтар тунгаан уувал тус болно.

	— Боом хавдар, хатгалга өвчинд тагшийг ар үрийн хамт өчүүхэн төдий манчинтай чанаж уувал эдгэнэ.

	— Хоолойны бамбай булчирхай томрон өвдвөөс хонины түүхий тархийг судас гэрээс нь салгаж, зэс, эсвэл шаазан саванд хийж дээрээс нь зэсийн үрдэс цайны нэг халбагаар хийгээд гурав хоног сэрүүвтэр газар байлгаж өдөрт 2˗3 удаа хутгаж ногоон болохын хамт шөнө унтахдаа хоолойн булчирхайн гадна талд хэдэн давхар түрхэж бооно. Ингэж хэдэн өдөр дараалан түрхвэл эдгэнэ.

	 

	6. ШҮД ХИЙГЭЭД АМНЫ ӨВЧНИЙ ЗАСАЛ

	 

	— ЭЛДЭВ ШАЛТГААНААР ШҮД ӨВДВӨЛ ЮУ ТУСТАЙ ВЭ?

	— ШҮДНИЙ ЁЗООР БУГЛАХ, БУЙЛ ҮРЭВСЭХ ҮЕД ЯАХ ВЭ?

	— ШҮДЭЭ ЭРҮҮЛ БАЙЛГАХ, БЭХЖҮҮЛЭХЭД ЯАВАЛ ЗОХИСТОЙ ВЭ?

	— ХҮҮХДИЙН АМ ГЭМТВЭЭС ЯМАР ЭМ ДОМ ЧУХАГ ВЭ?

	— УРУУЛ ОМГОЛТОХ, ХАГАРАХЫГ ЯАЖ ЭДГЭЭХ ВЭ?

	 

	— Шүд өвдвөөс гавар, саримс хоёрыг хольж нухаад өвдсөн талын эрхий хурууны угийн хонхорт тавьж боовол өвчин дарагдана. Цус хөөрснөөс шүд өвдсөн бол эрхий хурууны угийн судсыг сайтар мэргэжсэн хүнээр хануулж цус гарвал өвчин дарагдана. Тэрчлэн цус хөөрснөөс шүд өвдвөл хүйтэн усыг зулай дээрээ гоожуулж дараа нь хөлийн хонхор улнаас хойш маш хүйтэн усанд дүрж мэдээ алдтал нь хөргөн цусыг доош буулгавал өвчин дарагдана. Эс бөгөөс тагнай ба буйлыг мэргэжсэн хүнээр хануулж цус гаргавал тус болно.

	Шүдний өвчинд газрын хаг, цагаан бургасны мөчир, хадны хаг, далан түрүүний үндэс зэргийг хэм тэгш хольж чанан хандлаад бор давстай хольж зайлбал тус болно. Тэрчлэн далан түрүүний үндсийг бохь шиг зажилж зуух, шоргоолжны шивтрийг (хүчлийг) хөвөнд шингээж зуух, цагаан сонгинын ба лантанзын үрээр утаж жин тавих, алаг азарганы нойтон хомоолын шүүсээр зайлж, хонины халуун сэвсээр хацар толгойгоо хөхүүлэх, шаваг түлж үнсийг хүйтэн усаар зуурч хөхүүлэх зэрэг аргыг хэрэглэвээс тус болно.

	— Шүдний ёзоор буглаж өвдвөл морины шилбэний хулмаснаас тарианы үрийн төдийг авч нимгэн хөвөнд боогоод хорхой идсэн нүхэнд хийнэ. Мөн хорхойгоор өвдвөл улаан чавганы хоёр ясыг улаан байвантай хольж нухаад битүү шатаан түрхэх ба хорхой идсэн цөгцөнд нь хийвэл сайн. Буглаж идээлж өвдсөн шүдний идээг цоолж гаргая гэвэл чонын соёг битүү шатааж нунтаглан усаар өтгөн зуурч цоолох газраа тавивал хялбар цоолно.

	Шүдний өвчнөөс болж нүүр, ам, уруул, чих, толгой өвддөг, үүнээс гадна аман дотор элдэв янзын өвчин үүснэ. Энэ учраас өглөө бүр шүдээ давстай ус, эсвэл хар цайгаар зайлж шүдний өвчнөөс сэрэмжилнэ. Шүдгүй болсон хөгшин залуу хэн боловч эр, эм тахиа шувууны баас тус бүр 17 ширхгийг хуурч хатаагаад нарийн талхалж өчүүхэн ларьз холин эм болгоож шүдний ором буйлыг алтан зүүгээр шивж цус гаргаад тэрхүү эмийг байнга түрхвээс шүд ургана хэмээн хар домын сударт заасан байна. Үүнийг туршиж үзэж болно.

	— Цагаан байвангаар амаа зайлах, шүдийг өглөө орой бүр угааж хоолны үлдэгдлийг байнга цэвэрлэх, шээсээрээ амаа зайлж байвал амнаас элдэв эвгүй үнэр гарахгүй цэвэр болно.

	— Хүүхдийн ам гэмтэхэд хар хэрээний өдийг шатааж хярвасыг (үнсийг) хийж түрхэх, мянган уулын шүүдэр (ургамал) талхалж шарх дээр нь цацах, 5 салаа буцалгаж хандаар нь зайлах, хонь, ямаа, үхрийн сүүгээр олон дахин зайлна. Насанд хүрсэн хүний ам гэмтвэл сайн архинд мянган уулын шүүдрийг уусгаж уух буюу зайлна. Тэрчлэн нагац ахын унаж яваа морины халуун амгайгаар хүүхдийн ам гэмтсэнийг домнох, хэлний шархыг маажиж цус гарган нохойны шинхэгтэй үсийг багавтар усанд сайтар чанаж шөлөөр нь ам зайлбал өгөр цусыг хатаана.

	— Уруул омголтон хагарахад хонины шаант чөмгийн тосыг унтахдаа хүйс дээрээ түрхэх, хэр ба хар хөх, цэнхэр цаас наах, барагшин түрхэх, хутганы эвэр иш, мөнгө халааж уруул дээрээ жин тавих, ямааны дэлүү идэх зэргээр анагаадаг байжээ. Хүний аманд яр шарх гарвал бугын цусан эвэр идвэл эдгэнэ.

	 

	
ДЭД БҮЛЭГ. ЗҮРХ, УУШГИ ХИЙГЭЭД ДОТОР ЭРХТНИЙ ЗАРИМ ӨВЧНИЙГ АНАГААХ ЭМ ДОМ

	 

	1. ЗҮРХНИЙ ӨВЧНИЙ ШАЛТГААН, АНАГААХ ЗАСАЛ

	 

	— ДОТОР ЭРХТНИЙ ШҮТЭЛЦЭЭ, ЗҮРХ УУШГИ ӨВЧЛӨХ ШАЛТГААН?

	— ЗҮРХНИЙ ӨВЧНИЙГ ЭДГЭЭХЭД ТУСТАЙ ЯМАР УРГАМАЛ БОДИС БУЙ?

	— ЗҮРХНИЙ ӨВЧНӨӨС ШАЛТГААЛСАН ХАВАНД ЮУ ЧУХАГ ВЭ?

	— ТАНИГДАХ, ЭС ТАНИГДАХ ЗҮРХНИЙ ӨВЧНИЙГ ЗАСАХ АРГА БИЙ ЮУ?

	— ХООЛОЙН ӨВЧНӨӨС ШАЛТГААЛСАН ЗҮРХНИЙ ӨВЧНИЙГ ХЭРХЭН ЗАСАХ ВЭ?

	 

	Зүрх бол гал махбодтой бөгөөд охь шимийг хадгалан түгээх орон ажээ. Мөн хий цусны гүйдлийг захирах, зориг хүчийг үүсгэн бадраах үйлдэл буй. Зүрх нь элэг, цөснөөс ивээл хүртэж, дэлүү, ходоодыг тэтгэж бөөрний дэмжлэгийг аван уушгинд нөлөө үзүүлдэг.

	Зуны гурван сарын эхний 72 хоногт гал махбод дэлгэрч, хий цусны гүйдэл түргэсэн шар ус, хөлсний нүх сүв бүрэн нээгдэж, бодисын солилцоо идэвхжин биеийн илч тархан судлын лугшилт хөхөөний дуу мэт бүдүүн хүчтэй алгуур болно. Энэ хугацаанд зүрх, уушги хоёрыг өвчлөхөөс их болгоомжлон сэрэмжлэх учиртай бөгөөд зурхайн ёсоор сүнс зүрхэнд байгаа өдөр зүрх эмчлэх ба мэс засал хийвээс үр дүн муу.

	Хар домын судруудад зүрхний элдэв өвчнийг малын ба ургамлын гаралтай зүйлүүдээр эмчлэхийг л заасан байдаг. Зүрхний элдэв өвчин хий, халуунд цагаан улаан зандан, бор, хар агар, задь, зүрхэн шош, нохойн хошууны үр зэргийг хувь тэгш найруулан нунтаглаж эмийн тунгийн хэмжээгээр нэг аяга усанд чанаж өдөрт 2˗3 удаа уувал сайн. Ялангуяа задийг хоол цайндаа байнга хийж амт оруулан хэрэглэх, нохойн хошууны үрийг чанаж үргэлж ууж байвал их тустай. Тэрчлэн алтан хундага (барбад) шар төмс зэрэг ургамлыг уур гаргахгүй чанаж өдөрт 2˗3 удаа уувал сайн.

	— Зүрхний өвчнөөс шалтгаалсан усан хаван бол голдуу өвдөгнөөс доош цэлхэрч хавдар мэт чинэдэг. Бугын хөгширсөн ясан эврийг задгай шатааж үнсийг нунтаглаж өдөрт 3 тунг буцалгасан усаар даруулж уух, бас шар шувууны махны шөл ууваас магад сайн.

	— Зүрхний элдэв өвчинд баавгайн, эс бөгөөс тарваганы хатаасан зүрхний цусыг нүдэж талхлан эмийн тунгаар өдөрт 3 удаа ууна. Мөн тарваганы хатаасан тархийг нүдэж эмийн тунгаар өдөрт 3 удаа ууна. Тэрчлэн зүрхний элдэв өвчинд хөх үхрийн хатаасан зүрхийг битүү түлж үнсийг талхалж архиар даруулан уувал маш сайн.

	— Сэрүүн хүйтэн улиралд хөдөлсөн зүрхний өвчинд хар үнээний сүү, эсвэл хонины сүү буцалгаж ууна. Зүрх чичирч нойр хүрэхгүй бол гахайн хатаасан зүрхийг эм шиг нүдэж архи, эс бөгөөс буцалгасан усаар даруулж ууна. Мөн өвчинд зарааны хатаасан зүрхийг түлж нунтаглан балга архиар даруулж ууна.

	— Хоолой идээлэх, улайх, мах ургаснаас болсон зүрхний өвчинд хонины сүүлний хагас аяга тосонд улаан давс (бор давс) 3˗4 халбага (хоолны) зүрхний тариа буюу (камперный тос) 3˗4 ширхэг, энэ гурвыг маш сайн найруулж 3 давхар бүс даавуун дээр түрхэж нялаад зүрхний дээгүүр бүслэн боож 2 хоног хөхүүлээд авч 5 хоноод дахин тавьж 2˗3 долоо хоног эмчлэхэд зүрх амарлин өвдөх нь намддаг хэмээн эмч хүн ярилаа. Энэ бол туршлагаар батлагдсан эмчилгээ болно.

	 

	2. УУШГИНЫ ӨВЧИН ХИЙГЭЭД ХАНИАЛГА ДАРАХ ЗАСАЛ

	 

	— УУШГИНЫ АЛИВАА ӨВЧНИЙГ АНАГААН ЗАСАХ АРГА?

	— УУШГИНЫ ЭЛДЭВ ӨВЧИНД ЮУ ТУСТАЙ ВЭ?

	— АМЬСГАА БАЧУУРАХ ӨВЧНИЙГ ХЭРХЭН ЭДГЭЭН ЗАСАХ ВЭ?

	— СЭРҮҮН УЛИРАЛД УУШГИНЫ АРХАГ ӨВЧИН ХӨДӨЛБӨЛ ЯАХ ВЭ?

	— ҮГДЭРСЭН ХАНИАД БҮГШҮҮЛЭГ ХАНИАЛГЫГ ДАРАХ ЭМ ДОМ?

	 

	Уушги нь төмөр махбодтой бөгөөд огторгуйн эрчмийг өөртөө хадгалж бие, эрхтэн, эд эсийн эрчмийг агаарын эрчмээр хангана.

	Уушгины эрчим гадагш ууршиж, улмаар уур байдлаас шингэн хэлбэрт шилжиж доош бууна. Уушги арьс хоёр харилцан шүтэлцээтэй тул гаднын муу нөлөө арьсанд үйлчлэхэд уушгит сөрөг нөлөө үзүүлэн хүний хамар битүүрэх, дуу хоолойны өнгө өөрчлөгдөн хоолой сөөх, хамраас цус гарах, ханиалгах зэрэг шинжээр илэрнэ.

	Намрын гурван сарын эхний 72 хоногт төмөр махбод дэлгэрч уушгины ачаалал нэмэгдэж, уушгины судлын лугшилт нь бөднө шувууны дуу мэт ахар болж, биеийн цусны гүйдэл шургаж, шар ус хөлсний нүх сүв хумигдан биеийн илч дотогшилно. Иймд энэ хугацаанд уушгиа элдэв өвчнөөс сэрэмжлэхэд анхаарах нь чухал. Зурхайн ёсоор сүнс уушгинд байгаа өдөр эмчилгээ, мэс засал хийвэл үр ашиггүй болно.

	— Уушгины аливаа өвчинд цагаан гүүний түүхий сүүнд чацаргана, нэрс мэт жимсийг хийж эсгээд 15 хоног уухад эдгэнэ. Тэрчлэн уушгины элдэв өвчин халуунд алтан гагнуур, удвал цэцэг, чацаргана, цагаан зандан, улиас модны холтос, рүда, гандгар мод, үзэм зэргийг хэм тэгш найруулан тан эм адил чанаж өдөрт 2˗3 удаа уувал тустай.

	— Уушгины янз бүрийн өвчинд мөсний жуган чанаж уух, ялангуяа мянган уулын шүүдэр цэцгийг тан эм адил буцалгаж уувал маш сайн нь туршлагаар батлагджээ. Тэрчлэн зэсийг чанаж шөлийг уух, зэс саванд бага зэрэг тараг хийж ногоон болохын хамт усаар шингэлж уух, зэсээр уушгиа хөхүүлэх, хавтгай зэсийг уушги дээр тавьж бооход маш сайн. Уушгины аливаа өвчинд хүнцлийг халуун ширмэн дээр хуурч гаднах үс хальсыг хусаж хаяад гүүний айраг сүүнд хийж уувал эдгэнэ.

	— Сэрүүний улиралд уушгины өвчин хөдөлбөл хар үнээ, хонины сүүг хөөрүүлэн халуунаар нь уухаас гадна улаан үнээ, цагаан гүүний сүүг түүхийгээр тус тус 2˗3 долоо хоног уувал уушгины архаг өвчин эдгэнэ. Тэрчлэн уушгины элдэв ханиалгад тарвага, үнэгний уушгийг түүхийгээр нь хатааж эм шиг нүдээд балга архиар даруулан өдөрт 3 удаа хоолны халбагаар ууна. Мөн үнэг чононы махыг дээрхийн адил хэрэглэнэ. Ер нь аливаа залуу малын уушгийг гүүний сүүнд чанаж идвэл уушгины өвчин хийгээд ханиалга эдгэнэ.

	— Уушги цээжний өвчинд хүн хар гөрөөсний цөсийг шар тостой хольж ногоон болохын хамтаар хэлийг савхаар дарж цагаан хоолой руу нь оруулбал тустай. Тэрчлэн нохой, чоно, ятга шаазгай, баавгайн мах, тосыг зэс саванд чанаж идэх, гахайн бөөрний өөхийг тос болгож аяга сүүнд хоолны халбагаар нэгийг хольж өдөр бүр уух, тас шувууны цөсийг уух зэргээр эмчилбэл сайн.

	— Уушгины элдэв өвчин ба амьсгаа бачуурах өвчинд (астамд) вансэмбэрүү, цахилдгийн үндэс, чихэр өвс зэргийг хувь тэгш найруулан тан эмийн адил тууштай уувал сайн. Тэрчлэн улаан шоргоолжны үүрэн дээр чихэртэй усанд норгосон бөс даавуу тавьж 4 цаг болсны дараа авч нугалж эвхээд үнэрлэх, цэвэр халуун усанд базаж усыг нь уух тустай. Бас туулайн цус халуунаар ууна. Амьсгаа бачуурах өвчинд хонины түүхий тархийг цэвэрлэж цус шүүсгүй болгоод жамц давстай хольж 3 шөнө хоолойгоо хөхүүлбэл маш сайн. Астам өвчинд хар үнэгний мах идэх, барагшинд жамц давс хольж хөхүүлбэл эдгэнэ.

	— Уушгины аливаа архаг өвчин хийгээд уушги цоорохыг анагаахад үнээний сүү тустай. Шинэ цагаан тос, хуучин шар тос идэхэд уушгины элдэв өвчнийг эдгээхэд тустай. Тэрчлэн архаг ханиалгад хунчрыг хандалж өдөрт хоолны том халбагаар 3 удаа ууна. Энэ эмчилгээг удаан хийвэл сайн, ханиалга бүрэн алга болно.

	— Өдөр шөнөгүй ханиалгахад хөх хуцын уушгийг чанаж идэх, хий ханиалгахад тарваганы сэвстэй сайн ходоодыг чанаж шүүж тунгаагаад ууна.

	— Уушгинд ус гүйх, устахад чонын мах чанаж идэх маш сайн байна. Мэнгэр өвчинд хөдөөгийн эрүүл газрын голио царцаахайг идэх, шүүсийг уух, утах үнэрлэх зэргээр хэрэглэдэг байна. Хий ханиалгад гүүний сайн айраг, эсвэл гүү, үнээний цагааг шар тостой буцалгаж уухад сайн.

	— Үгдэрсэн ханиалгад хөх, цагаан дэгд, царван, цагаан лууванг хэм тэгш найруулан чанаж өдөрт 3 удаа, тус бүр дунд зэргийн шаазангаар ууна. Цагаан далийг чанаж ууна. Эсвэл зажилж шүлсээ залгихад ямар ч ханиалгыг зогсоож чадна. Мөгөөрсөн хоолойн өвчнөөс шалтгаалан ханиалгахад чацаргана чанаж өдөрт 3 удаа ууна. Мөн янлиуг сүүнд 3˗5 ширхгийг чанаж халуунаар уух, шингэн гавар буцалгаж буй усанд 3 дусааж уувал элдэв ханиалга зогсоно.

	— Бүгшүүлж ханиалгах амьсгал давчдахад зээргэнэ 2 цэн, буйлсны цөм 3 цэн, чихэр өвс 1 цэнг хольж чанаад өдөрт 2˗3 удаа уувал ханиалгыг зогсооно. Тэрчлэн хөхүүлэг ханиаданд илжигний сүү уух, үзэм сүүнд чанаж уувал сайн. Их ханиалгаж нүүр нүд хавдваас сонгино чанаж шүүсээр нь нүүр нүдээ угаах, вансэмбэрүү чанаж уувал тустай. Цусан хатгалга тусахад хүйтэн усан дотор байгаа маш хүйтэн чулуугаар уушгинд жин тавивал эдгэнэ.

	 

	3. ЭЛЭГ, ЦӨС, ДЭЛҮҮНИЙ ЗАРИМ ӨВЧНИЙГ АНАГААХ ЗАСАЛ

	 

	— ЭЛЭГ, ДЭЛҮҮ ӨВЧЛӨХ ШАЛТГААН, ӨВЧИН?

	— АРХАГШИХААС ХЭРХЭН СЭРГИЙЛЭХ ВЭ?

	— ЭЛГЭНД ЦУС ХУРАХ ХИЙГЭЭД ХАВДАРТ ЮУ ТУСТАЙ ВЭ?

	— ЭЛЭГНИЙ УСАН ХАВАН ХИЙГЭЭД ХАТУУРАХЫГ ЯАЖ ЗАСАХ ВЭ?

	— ШАР ӨВЧНИЙГ АНАГААХ, УРХГИЙГ АРИЛГАХАД ЮУГ ЭРХЭМЛЭВЭЛ ЗОХИХ ВЭ?

	— ЦӨСНИЙ ӨВЧНИЙГ ИЛААРЬШУУЛАХ ЭМ ДОМ БИЙ ЮУ?

	— ДЭЛҮҮНИЙ ӨВЧНИЙ ШАЛТГААН, ЭДГЭЭХ АРГА ЗАМ?

	 

	Элэг модон махбодтой бөгөөд цусыг хадгалж бүх эрхтнийг тэтгэдэг. Хаврын гурван сарын эхний 72 хоногт модон махбод дэлгэрч элэгний судал эрчимжин хүний биеийн хий цусны гүйдэл бадарч, шар ус, хөлсний нүх сүв нээгдэн биеийн илч гадагш тархаж судлын лугшилт богширгын дуу мэт нарийн бөгөөд эрчимтэй болж элэг тамирдана. Энэ үед элэгний өвчин нь дэлүү ходоодонд гүйнэ. Иймд хаврын гурван сард элэг, дэлүү, ходоодоо өвчлөхөөс сэрэмжлэх, архаг өвчтэй бол өвчин нэтрэхээс сэргэмжлэх ёстой. Харин элэг эмчлэхийн өмнө өдөр нь ходоодыг туулгаж цэвэрлэж байж эмчилбэл үр дүнтэй. Зурхайн ёсоор элгэнд сүнс байгаа өдөр ямар ч эмчилгээ хийхийн хэрэггүй.

	— Элгэнд цус хурж цусаар бөөлжихөд хар ухнын тугалмай эврийг түлж үнсийг усанд буцалгаж жижиг аягаар өдөрт 3 удаа ууна. Малын элэг чанасан шөлөнд төмрийн зэв, мөн барагшин болон гивааныг хийж чанаж ууна. Сүмж дэгд, нохойн хошууны үр, биръянгуу зэрэг ургамлыг чанаж тангийн журмаар уухад элэгний аливаа өвчин, халуун эдгэнэ. Тэрчлэн цагаан ба хөх дэгдийг өдөрт удаа бүр 5 цэнг 2˗3 удаа чанаж уувал элэгний халуун биеийн шар арилна.

	— Улаан үндэс (рээгомбо) 5 цэнг чанаж өдөр бүр 2 удаа уувал элэгний ажиллагаа сайжирна. Улаан шарилж 5 цэн, жүр үр 4 цэнг хамт чанаж уувал элэгний халуун ба шар өвчин эдгэнэ. Элэг устахад аньсны навч, боролзгонын шар цэцэг хоёрыг хамт чанаж уухад маш сайн.

	— Элгэний хавдарт хач гүргэм өчүүхэн, эсвэл өвсөн гүргэм 5 грамм, чихэр өвс 5 грамм, дэгд 10 граммыг хольж тан болгон найруулж нэг тунг 2 аяга усанд буцалган нэг аяга болгон ширгээж өдөрт 1˗2 удаа 2˗3 хоног уухад хавдаргүй болно. Энэ хугацаанд өөх тосгүй хар мах идэж болно. Хулангийн ба зээрийн ундаа гэдэг ургамлыг чанаж тан шиг өдөрт 2˗3 удаа уувал элэгний аливаа өвчинд сайн. Адууны 3 жил болсон хөх хомоолыг нүдэж чанаад тунгааж шөлийг өдөрт 2˗3 удаа уувал цөсний өвчин эдгэнэ. Цөс өвсийг тан эм адил чанаж уувал цөсний өвчинд сайн.

	— Элэгний аливаа өвчинд хонины сүүний ээзгий идэх, хонины ээзгийний ханд идэх, ээзгий буцалгаж шар сүүг өтгөнөөр нь байнга уухад маш сайн бөгөөд эмийн дээд болно. Элэгний өвчинд цагаан ямааны тараг, сүү, хүний хөхний сүүг уух маш сайн. Жич: Аюулт өвчинд автаад элдэв эм дом хэрэглэн эдгэсэн зарим хүн элэг хатууран (оброго) болоход чийгийн улаан хорхойг буцалгаж уух, мөн хүний зүр (бөөс) 7 ширхгийг усаар даруулж амьдаар уухад тэр зүр өтгөнөөр нь улаан өнгөтэй болж гараад өвчин илаарьшсан тухай өгүүлж, өөрийн биеэр туршиж үзсэнийг энд сонирхуулан өгүүлэхэд илүүц болохгүй биз ээ.

	— Элэгний усан хаванд нохойн халуун цус уухад шээс болон туугдан гарна. Тэр туугдан гарсан шээсийг дахин уувал маш сайн хэмээнэ. Тэрчлэн ямааны сэвсээр хөхүүлэхэд сайн гэнэ.

	— Элэгний аливаа өвчинд нохойн хошууг нарийн талхалж хонины элэгний хальс шөрмөсийг авч энэ хоёрыг хувь тэнцүү найруулан нухаж өдөрт хоолны цагаан халбагаар 3 удаа усаар уух, гишүүний үндсийг буцалгаж уухад элэг томорсонд сайн гэнэ. Тэрчлэн нялх хүүхдийг элэг доргих (бэртэхэд) хонь, ямааны сэвсээр хөхүүлэхэд их тустай. Үхрийн эврийн хярвасыг усаар даруулж уухад элэгний халуун арилна.

	— Элгэний хавдар, хатуурал, халууныг дарахын тулд усан замаг, хонь, ямааны толгойн нойтон халуун арьс сүүгээр хөхүүлэхэд тус болно.

	— Тэрчлэн үнээний сүү 1 хувь, ус 2 хувийг найруулан хярам чанаж өдөрт 2˗3 удаа 3 аяга уухад хүйтэн шард тустай. Буцалгасан усанд чихэр өвс хийж өглөө өлөн элгэн дээр уувал халуун шард сайн. Төмөр дэгдийг хатаагаад удаа бүр 3˗5 цэнг чанаж уувал халуун шараас үүдэн нүд ба бие шарласныг эдгээнэ. Тэмээн хөхийг нэг удаа 5 цэнгээс нэг лан хүртэл чанаж уувал шараар суулгахыг зогсооно.

	— Шар өвчний хурц үед баавгайн донтийг (цөс) өчүүхэн төдийг усанд уусгаж уух, эсвэл харууц давсыг усанд амт орох төдий уусган бага зэрэг уувал болно. Цагаан гүүний түүхий сүү, овьёосны шөл, хятад байцайны шөлийг тус тус уувал тустай. Шар өвчинд туулайн мах шөлийг ууж идэхэд маш их сайн нөлөөг үзүүлдэг нь нотлогджээ.

	— Цөсний өвчинд цөс өвсийг чанаж тан шиг уух, өглөө бүр буцалгасан усыг мөнгөн аяганд хийж хонуулаад уух, мөнгө ба алтыг (бөгж) чанаж шөлийг уух, хус модны навч, гөлгийг чанаж уухад цөсийг ялган хөөх үйлчилгээтэй. Хусны 10 грамм гөлгийг 100 грамм усанд 3 минут чанаж 6 цаг хөргөөд 50 граммаар өдөрт 3 удаа ууна. Шар өвчинд өөрийн ба эхийн өлөнг уухад сайн.

	— Элэг цөсний архагшсан өвчнийг амарлиулахад уулын хойшоо харсан долоон ам тус бүрээс адууны хөх хомоол тус бүр нэжгээдийг авч битүү шатаагаад шүүн 7˗14 хоног өдөрт 2˗3 аягыг рашаан мэт ууваас тус болно.

	 

	ДЭЛҮҮНИЙ ӨВЧИН: 

	Дэлүү шороо махбодтой бөгөөд хоол боловсруулах, цусны гүйдлийг удирдах, шимт бодис хадгалах, биед түгээх үүрэгтэй. Эл зохис алдагдан хямарваас үл шингэх, эсвэл хэтэрхий их идэх хүсэл төрх шинж илэрнэ. Жилийн дөрвөн улирал тус бүрийн сүүлчийн 18, бүгд 72 хоногт шороо махбод дэлгэрч, дэлүү тамирдан судлын лугшилт нь хятрууны дуу мэт зөөлөн охор болно. Дэлүүний өвчин элгэнд нөлөөлнө. Иймд дэлүүний эмзэг 72 хоногт дэлүү, элэг хоёрыг элдэв өвчнөөс урьдчилан сэргийлэх учиртай. Харин зурхайн ёсоор сүнс дэлүүнд байгаа өдөр ямар ч эмчилгээ хийх хэрэггүй.

	— Дэлүүний өвчтэй хүнд ямааны дэлүү дээр буй үсийг авч хавдар ба өвчтэй газарт өөрийн нь шүлсээр норгож 3˗аас доошгүй хоног тавьж боовол тустай. Тэрчлэн гагал ба дэлүүн шошийг хоол цайндаа хийж хэрэглэх, дангаар нь чанаж уух, малын дэлүүг хатааж нүдээд цайны халбагаар өдөрт 2˗3 удаа талх эмийн адил буцалгасан усаар даруулж уувал тустай.

	Соронзонг дэлүүний харалдаа ар талд нь тавьж дэлүү дээрээ төмөр тавихад соронзонгийн нөлөөгөөр (дэлүүний цусанд цагаан цогцос бий болж) өвчин амарлина.

	 

	4. БӨӨР, ДАВСГИЙН ӨВЧНИЙГ АНАГААХ ЗАСАЛ

	 

	— БӨӨРНИЙ ӨВЧНИЙ ШАЛТГААН, ШИНЖ, СЭРЭМЖЛЭХ ЗҮЙЛ?

	— БӨӨРНИЙ ЭЛДЭВ ӨВЧНИЙГ АНАГААХАД АЧ ТУСТАЙ ЮУ БУЙ?

	— БӨӨР ДАВСГИЙН ЭМГЭГИЙГ ЗАСАХАД ЮУ ХЭРЭГЛЭХ ВЭ?

	— ШЭЭС ХОРИГДОХ, ЧАВДАГШИХАД ЯАВАЛ ЗОХИХ ВЭ?

	— БӨӨР, ДАВСАГТ ЧУЛУУ ҮҮСВЭЭС ХЭРХЭН АНАГААХ ВЭ?

	 

	Бөөр усан махбодтой бөгөөд биеийн гурван хэсгийн шингэнийг зохицуулж үр удмын нандин шимийг хадгалж, түүнийг дамжуулах, бие махбодын тамир тэнхээ, хүүхдийн өсөлтөд чухал үүрэгтэй. Бөөр хямрахад ходоод дэлүүний эрчим багасаж хөөрөх шинж үүсэж, чих шуугих, дүлийрэх, чихэнд яр шарх гарах зэрэг шинж мэдэгдэнэ.

	Өвлийн гурван сарын эхний 72 хоногт усан махбод дэлгэрч бөөр тамирдан судлын лугшилт нь цуцлын дуу мэт зөөлөн удаан болж биеийн цусны гүйдэл нуугдаж, шар ус, хөлсний нүх сүв битүүрч, биеийн илч дотроо хургаж бөөрөнд харш нөлөө үзүүлэхээр барахгүй бөөрний өвчин зүрхэнд гүйж муу нөлөө үзүүлэх тул бөөр, зүрх хоёроо анхаарах нь чухал. Зурхайн ёсоор сүнс бөөрөнд байгаа өдөр бөөрийг эмчлэх, мэс засал хийх зохисгүй.

	— Бөөрний элдэв өвчин, хаванд хадны хаг, газрын хаг, хонин зээргэнэ, тэхийн шээг, уулын цахилдаг, цээний үндэс, тэмээн тавхай, заан хүж (Булган аймгийн Баян˗Агт сумын нутагт ургана), шүүр (боролзгоно)˗ний цэцэг толгой зэрэг ургамлуудыг хувь тэгш найруулан тан эм адил чанаж өдөрт 2˗3 удаа тус бүр жижиг аягаар уувал сайн. Жишээ нь Зээргэнийг сүүнд чанаж өдөрт 1˗2 удаа уухад бөөр давсгийн өвчин ба цусаар шээхийг анагаахад тустай.

	— Бөөр нурууны өвчинд ба халуунд өргөст арцыг (ямаан арцыг) чанаж тангийн журмаар уух, мөн бөөр бэлхүүсний элдэв өвчинд живаа, хамба, раны, ямаахай зэрэг ургамлуудыг найруулан чанаж тангийн журмаар өдөрт 2˗3 удаа жижиг аягаар уувал тустай. Тэрчлэн бөөрний хүйтэн өвчин бүхэнд сүгмэлийг хоол ундандаа тунгаар хийж хэрэглэвэл тустай. Бөөрний халуун өвчин бүхэнд барагшиныг эмийн журмаар уухад маш сайн.

	— Бөөрний халууны улмаас шээс хоригдох, хаван сууваас жүр үрийг удаа бүр 5 цэнг чанаж хоёр хуваагаад хэдэн хоног дараалан уувал эдгэнэ. Бөөр, бэлхүүсний өвчинд бөөрөн шошийг хоол цайнд бага зэрэг хийж хэрэглэвэл тустай.

	— Үе мөчинд тархсан бөөрний өвчний урхагт далайн хөвөөний (захын) элсийг авч архинд чанаж бөөр ба бөөрний харалдаа ууцан дээр жин тавивал сайн. Тэрчлэн бөөрний өвчнөөс шалтгаалан шээс хоригдсонд алтан элсийг буцалгаж уух ба халааж гаднаас нь жин тавивал тустай. Бөөрний халуунд далайн хөөс сайн хэмээнэ.

	— Бөөр, бэлхүүсний элдэв өвчин, давсаг шээсний замын өвчинд шүдлэн хонины бөөрийг хатааж нүдээд өдөрт 3 удаа бүр хоолны жижиг халбагаар нэгийг сувс архиар даруулан уувал сайн. Ер нь амьтны бөөр бүхэн бөөр, бэлхүүсний өвчинд тустай. Тэрчлэн шүдлэн хонины ахар сүүлний ясыг чанаж уухад бөөр бэлхүүсний өвчнийг арилгана. Бас боролзгонын (шүүрийн өвс) шар цэцгийг уухад тустай.

	— Бөөр давсаг хоёр нягт холбоотой бөгөөд бөөр өвдөхөд давсаг өвдөж, шээсний замын өвчин тусах нь олонтоо. Давсаг өвчлөх ба шээс элбэгшихэд хонины тойгийн, эсвэл бичний ясны шөл уух, хуц, тэхийн эврийг чанаж шөлийг уувал тустай. Давсаг чинэрч шээж ядахад хар үхэр гишгэсэн мөрний шороог буцалгаж уулга хэмээн сударт өгүүлжээ.

	— Шээс олон дахин хүрэх ба чавдагшихад цээний үндсийг хоол цайндаа хийж хэрэглэнэ. Тэрчлэн шээс үргэлж савиран шижинтвэл туулайн толгойг арвайн гурилтай чанаж идэх, давсаг дээрээ сүүлний тостой бөс даавуугаар халуун жин тавих зэргээр анагаана.

	— Өндөр настны шижинд хар үхрийн чихний доторх үс, сүүлний үсийг түлж үнсийг усанд буцалгаж уувал тус болно. Харин шээс хоригдвол туулайн бүхэл ясыг буудайтай буцалгаж шөлийг уувал сайн.

	— Шээс хаагдахад тарваганы үстэй сүүлийг хумстай нь шатааж үнсийг буцалгасан усаар даруулан уух буюу эс бөгөөс тэр сүүлийг усанд чанаж шөлийг ууна. Тэрчлэн хэрээний өдийг шатааж үнсийг архины охиор даруулж ууна. Шээс хаагдахад таван салааны үр, чийгийн улаан хорхой, морины шивэр, дэрсний толгой, арц, чоно, үнэгний шагай, нимгэн хулс, тэхийн шээг, зээргэнийг тус тус чанаж шөл, шүүсийг ууваас тус болно.

	— Шээс хаагдахад өөрийн умдгийн үснээс авч түлж утах, өнчин саримсыг хонины шар тосонд нухаж даавуунд шингээгээд хүйс, давсаг, нуруун дээрээ бүлээн жин тавина. Хий ба бөөрний хүйтнээр шээс чавдагшихад 4 лан монгол архинд шар тос, цагаан гаа хийж буцалгаад уухад сайн. Тэрчлэн шээс хаагдахад дэгсэрэн жамц (давс) сэржим, алтан чулуу чанаж шөлийг уувал сайн.

	— Бөөр давсагт чулуу үүсвээс шар шувууны болон хэрээний өдийг шатааж жац буюу хэл цоргигч давстай хувь тэнцүү найруулж 5 пунг «ямаан зангуу˗4» хэмээх тангаар даруулж ууваас чулуушралыг эдгээнэ. Тэрчлэн бөөрний өвчинд улиасны холтос буцалгаж уувал сайн.

	 

	5. ХОДООД ГЭДЭСНИЙ ЭЛДЭВ ӨВЧНИЙГ АНАГААХ ЗАСАЛ

	— ХОДООД ГЭДЭС ӨВЧЛӨХ ЗАРИМ ШАЛТГААН СЭРЭМЖЛЭН АНХААРАХ ЗҮЙЛ?

	— ХОДООДНЫ ЭЛДЭВ ӨВЧИНД АЧ ТУСТАЙ ЯМАР ЭМ ДОМ БУЙ ВЭ?

	— ХОДООДНЫ ШАРХ ХИЙГЭЭД БАДГАН ӨВЧНИЙГ ХЭРХЭН АНАГААХ ВЭ?

	— ГЭДЭС ДҮҮРЭХ, ЦАНХ ТАТАХ, ГЭДЭС ОРООЛДОХ ЗЭРЭГТ ЮУ ТУСТАЙ ВЭ?

	— ХҮҮХЭД, ХӨГШДИЙН ГЭДЭС ЭВГҮЙДЭХ, ГҮЙЛГЭВЭЭС ЯАВАЛ ЗОХИСТОЙ?

	 

	Ходоод бол шороон махбодтой. Аливаа идсэн хоолыг боловсруулан бусад эрхтнүүдэд шим шүлтийг шууд ба шууд бусаар түгээх үүрэгтэй. Их ядрах, даарах, чийгтэй газар удаан суух, их идэх, өлсөх, үл зохилдох идээ унд хэрэглэх зэргээс болж хий, шар, бадган, бор, хүчил ихсэх, багасах ходоод сунах, шархлах, бэтэг зэрэг 20 шахам өвчин үүсдэг. Иймд хоол ундны ариун хийгээд дэг журмыг нарийн чанд сахиж явах учиртай.

	Нарийн гэдэс гал махбодтой бөгөөд ходоодонд боловсорсон тэжээлийн бодисыг дахин боловсруулан ялгах үүрэгтэй. Нарийн гэдсэнд ходоод, цөс, нойр булчирхайн шүүс орж, тунгалаг ба тунгалаг биш хэлбэрээр оршдог. Тунгалаг хэсэг нь дэлүүнд, тунгалаг биш хэсэг нь бүдүүн гэдсэнд очдог. Нарийн гэдэс өвчлөх үед энэ хоёр шинж ялгагдахгүй болж шимт бодис дутагдан бөөрөнд муугаар нөлөөлдөг.

	Бүдүүн гэдэс төмөр махбодтой бөгөөд нарийн гэдэснээс шимэгдэн ирсэн бодис бүдүүн гэдсэнд хуурай чанартай болж гадагш ялгарна. Бүдүүн гэдэс хямрахад өтгөн усархаг болох, гэдэс хуржигнах, шулуун гэдэс доош буух шинж мэдэгдэнэ. Бүдүүн гэдсэнд халуун хурвал өтгөн хатаж, хэвлий өвддөг гэж Л. Бадарч, Ц. Лхамсүрэн, Ц. Цолмонпүрэв нарын бичсэн «Зүү төөнүүр засал» хэмээх номд өгүүлсэн байна.

	— Ходоод халуун оргиж хар шүлс асгахад мах шарж идэхэд сайн. Ходоодны хүчил ихсэхэд түүхий эрүүл малын мах идэх, мөс залгих, хүйтэн ус уух сайн.

	— Буцалсан усыг мөнгөн ба зэс аяга саванд хийж хонуулаад өглөө бүр нэг аягыг уух, бас жамц давстай буцалгасан ус ууж байвал ходоод гэдэс хямрахаас сэрэмжилнэ. Шар хөөрч аманд цөс амтагдан гашуун оргивоос өглөө бүр үнээний сүүтэй хярам нэг аяга уувал сайн.

	— Хоолны шингэц муудвал тараг, богийн шагайн чинээ шар тос, чихэр гурвыг хольж иднэ. Эс бөгөөс зэрлэг гахайн ба чонын ходоодыг хатааж сайтар нүдээд хэдэн өдөр дараалан хоолны өмнө цайны халбагаар буцалсан бүлээн усаар даруулан ууна. Мөн гишүүний үндсийг хандалж өдөрт 2˗3 удаа тус бүр нэг аяга уувал тус болно. Ходоод халуун оргиж хоолны шингэц муудваас хар үнээний сүүг хонины сүүтэй хольж буцалгаад уувал сайн.

	— Ходоод ба олгойн хийд хонины гадар махны өөх, шар тосны аль нэгийг хар бөс даавуунд шингээж халаагаад гэдэс ходоодны гаднаас 30 минутаас нэг цаг тавьж жигнэвэл тустай. Ямар зүйлийн хоол үл шингэнэ тэр зүйлийн идээ хоолыг битүү шатаагаад нүүрсийг 3 удаа тус бүр нэг тунг ус, эс бөгөөс балга архиар даруулан уувал тустай. Махны зүйл үл шингэвээс цагаан лууван буцалгаж шүүсийг ууна. Ер хоолны шингэц муудвал хонины уушги, элэг, цус, өлөн гэдэс, гүзээг хувь тэнцүүгээр хийж болгоод нарийн татаж давсаар амталж идвэл хоол сайн шингэж хоолонд дуртай болно. Хоолны шингэц сайжруулах ба ходоодыг засахад согооны савны үс уувал маш сайн.

	Гэдэс ходоодны хүч сулрах, ходоод өвдөх, хоолны шингэц муудахад зуун наст хэмээх ургамлыг 150 грамм, зөгийн бал 250 грамм, 5 салаа хэмээх ургамал 100 граммыг портвейн хэмээх жимсээр нэрсэн 350 грамм дарсанд найруулж 7˗14 хоног бараан шилэнд дарж өдөрт хоолны халбагаар 3 удаа бүгд 35˗45 хоног уувал сайн хэмээн эдүгээгийн эмч мэргэжлийн хүмүүс зөвлөдөг.

	— Ходоодны элдэв шарханд таван салааг хандалж өдөрт 3 удаа нэг жижиг аягаар бүгд 10 хоног уух, бас чацарганын тосыг хоолны халбагаар өдөрт 3 удаа уувал тустай. Мөн ходоодны шарханд мянган уулын шүүдэр цэцэг хандалж ууна эс бөгөөс Хан хөхийн шар гэдэг шар цэцэг буюу хуцын төмс хэмээх шар цэцгийг хандалж ууна. Тэрчлэн ходоодны шарханд тахианы ходоодыг хатааж нүдээд цайны халбагаар өдөрт 3 удаа талх эмийн адил ууна. Шинэ сайн төмсний хальсыг цэвэрлэн шүүсийг шахан авч өдөрт 2 жижиг аягыг ууна. Эс бөгөөс төмсний шүүсийг адил хэмжээний сахартай хольж буцалгаад өтгөн болгож хатаагаад нүдэж усаар зуурч уувал ходоодны шархыг анагаахад маш сайн.

	— Ходоодны бадган өвчинд өөрийн усыг (шээсийг) өдөрт 3 удаа тус бүр нэг аягыг уувал тус болно. Мөн ходоодны эвэр бадган буюу унжралдсан шүлс гоожоод тасрахгүй, хоол орохгүй болсон өвчтэй хүнд зээрд морины шээсийг өдөрт 3 удаа, тус бүр нэг жижиг аяга уухад бадган хайлж доош, дээш цагаан цавуу шиг өтгөвтөр юм гарч бадган эдгэнэ. Тэрчлэн сохор (унгадаг хар хорхой) хар буюу тонгойдог хар нэртэй хорхойг (цох) 7 ширхгийг амьдаар нь унгуулахгүйгээр 300 грамм хатуу архинд хийж сэрүүн харанхуй газар дарж өдөрт 3 удаа тус бүр 20 граммаар эмийн ёсоор уухад ходоодны өмөн үү, хавдар өвчин тусаад удаагүй байхад эдгэсэн удаа буй. Ходоодны бадганд егүүшгэн хэмээх ургамлыг хандалж уух, 5 салааг үзмийн шүүсэнд хандалж уух, ёлын баасыг шатааж талхан талх эм адил ууна. Ходоод халуун оргиж өвдөхөд өглөө бүр нэг аяга буцалгасан ус ууж, хоёр ширхэг сахар идвэл зүгээр болно.

	— Хоол идээ ундаанаас үүдсэн хордлогод алтан элсийг эмийн тунгаар 3 удаа амандаа хайлуулж ууваас маш сайн. Мөн хордлогоос болж дээшээ бөөлжих, доошоо гүйлгэх үед давстай ус их ууж буцааж гарган ходоодоо цэвэрлэх, хурууны өндөгнүүдийг ариутгасан зүүгээр хатгаж цус хий гаргавал сайн. Хүн бөөлжиж хий огиод байвал хүнцлийг битүү шатааж нүүрсийг нүдэж тус бүр нэг тунг усаар даруулж ууна. Ходоодны хий өвчинд бивлинг шөлөнд чанаж уувал тус болно.

	Гэдэс базалж өвдөхөд хагас аяга архинд давс хийж ууна. Гэдсээр хатган мушгиж өвдөх, бөөлжихөд баавгайн өчүүхэн цөсийг буцалгасан усаар даруулж ууна. Гэдэс гүйлгэхэд далан түрүүний үндсийг архинд чанаж уух, шар модны цэцэг үрийг чанаж уухад доошоо гүйлгэх зогсоно. Тэрчлэн суулгах өвчинд цагаан зээрийн эврийг шатааж хярвасыг нунтаглан талх эм адил уух, туулай ба гөрөөсний тархийг чанаж идэх, лууны ясыг (үлэг гүрвэл) номхотгож (сайн халааж) нүдээд чанаж шөлийг уувал тус болно.

	— Хижиг ба ходоодны элдэв өвчнийг анагаахад гахайн баасыг битүү шатааж үнсийг үнээний шээсээр зуурч уувал дээд сайн. Тэрчлэн нэг литр усанд 37 грамм давсыг гал дээр хуурч хийгээд сайтар найруулан уувал гэдэсний түгжрээ хэмээх өвчин арилна. Бас шар тос хайлуулан амны хужир хийж хутгаад нэг жижиг аягыг ууж хөлөө дээш өргөж, гэдсээ гаднаас нь нар зөв зөөлөн илбээс түгжрэл гарна.

	— Гэдэс дүүрч тийрч өвдөн амь тэмцэхэд тахианы өндөгний хальсыг түлж үнсийг архиар зуурч ууваас амарлиулна. Мөн харуц, давс, хар модны нүүрсийг нягт талхан хэм тэгш холиод тунгаар уувал тус болно. Доошоо суулгах өвчинд байванг шар тосонд бага зэрэг хийж бүлээнээр уулгах, мэхээр гичгэнийн бор тос хайлж бүлээнээр идэх, бас зөв сайн эсгэсэн гүүний шинэ айраг уухад гүйлгэхийг зогсоож гэдсэнд буй 8 зүйлийн ашигтай нянг үржүүлж гэдэс ходоодыг сайжруулна хэмээн өвгөд өтгөс өгүүлжээ.

	— Гэдэсний хөөнгө бэтэг, хорхой зэрэг өвчинд хүдрийн заар, хуш модны самрын идээг бүлээн усанд зуурч уух, сохор номины махыг шалз чанаад шөлийг өдөрт 3 аяга халуунаар уувал бэтэг арилна. Тэрчлэн гэдэс дотрын бэтэг өвчинд барс ирвэсийн ясыг битүү шатааж үнсийг сайтар талхалж эм адил тугнан усаар даруулж уувал бэтэг эдгэнэ хэмээн сударт өгүүлжээ.

	— Хижиг өвчинд бөхөн гөрөөсний эврийг хусаж нэг тунг тан эм адил аяга усаар буцалган шүүж ууна. Халуун хижигт гүргэмийг битүү түлээд үнсийг усанд буцалгаж ууна. Мөн өлөн усаа (шээсээ), өглөө бүр уухад хижиг өвчин эдгэнэ. Ногоон үзэм чанаж хандлан уувал гэдэсний өвчинд тустай.

	— Хүүхдийн гэдэс өвдөж чацга тогтохгүй бол үнээний сая саасан халуун сүүг даавуунд шингээж гадна талаас нь ороох, заартай хар бэх, сөд өвсний толгой, үндэс, таван салааг хандалж шөлийг уулгавал тус болно. Тэрчлэн усан чацга хэмээх өвчинд гахайн баас, бугын хоргол, туулайн баас, цагаан будааг хувь тэгш найруулан битүү шатааж, мана, мэхээртэй хувь тэнцүү найруулж талх эмийн ёсоор уувал маш сайн. Хүүхдийн усан чацга өвчинд нэг ширхэг ар үр, нэг ширхэг улаан чавга, зоосны чинээ зэс, хятад туйплан өчүүхнийг аяга усанд хийж паалантай саванд чанаад шөлийг өдөрт 2˗3 удаа хоолны халбагаар уулгавал түдэлгүй тус болно.

	— Нарийн гэдэс ороолдох, цанх татах өвчинд 3 цэн буюу 10 грамм давсыг халуун гал дээр хуураад буцалгасан усанд хайлж ууваас сайн. Тэрчлэн өтгөн хатахад ар үрийн ясыг амандаа байнга хүлхэн шүлсээ залгих ба ар үрийг давстай буцалгаж шүүсийг уух, хятад байцааг 3˗5 хоног хоолондоо хийж идэх, 8 настай хүүхдийн шээс уух, далан түрүүний үндэс буцалгаж ууваас тус болно. Хонины шаант чөмгийн нарийн үзүүрийн чөмгийг хүйс дээр түрхэх хонины хуучин хөх хөрзөнг шар тосонд багсарч бөгсөнд нь халуун жин тавивал өтгөн хатахаа болино.

	— Өтгөн хатахад зүүн ташаан толгойноос хүйсийн доод талыг хүртэл өглөө бүр 5 минут хоёр гараараа дараад нэг аяга ус хүйтнээр нь ууна. Ходоодоо сайн байлгахын тулд аюулхай дээрээ 2 гарын гурав гурван хуруугаар хоёр талд нь зэрэгцүүлэн тавьж 3 минут 3 удаа дарна. Дараа нь ямх төдий доор дарна. Өдөрт 3 удаа ийнхүү тогтмол дарж байвал ходоод муудахгүй.

	— Цанх татахад нохойн хур цагаан баасыг хөх бүс даавуунд боож сайтар буцалгаад усыг уувал оргүй арилна. Халуун хүйтэн цанханд голомтын шороог усанд буцалгаад шүүсийг хүйтнээр уух, давс нь шорвогдуу хар цай уух, харуц давсыг буцалгасан усаар даруулж уух, хурууныхаа үзүүрийг зүүгээр шивж цус хий гаргаваас цанх өвчин эдгэнэ. Элдэв хоол унд эс шингэсэн өвчинд хүдрийн хоргол шиг жижиг хайр чулууг улайсгаад дээр нь архиа шүршиж ходоод гэдсэн дээрээ жин тавивал шингэц сайжирна.

	— Аливаа хор ба халууны гэмээр суулгах өвчинд банжингарав гангачунг буцалгаж шөлийг эм адил ууна. Гэдэс дүүрэх ба хэхэрч хоржигнох, хий, бадган зэрэгт харууц давсыг долоох, усанд уусгаж уувал ходоодны элчийг тэтгэн өвчнийг эдгээнэ. Мөн жамц ба нуурын давсыг эс шингэсэн ба бадган, хий, хүйтнийг дарх өвчинд эмийн ёсоор хэрэглэнэ. Аливаа хордлогод навчин хонилон, хоргүй цагаан бун˗аа ба тагш, цагаан мөөг сайн хэмээнэ.

	— Ходоодны өвчин ба хүйтэн хийд шанцайг эмийн журмаар ууна. Хий цусаар ходоод өвдөхөд лидрийг чанаж ууна. Ходоодны бадган шарыг анагаах, галын илчийг үүсгэхэд раныг эм адил ууна. Хурц хоолноос болж ходоодны гал буурваас тарваганы цөс битүү шатааж буцалгасан усаар даруулж ууна.

	 

	
ГУТГААР БҮЛЭГ. ҮЕ МӨЧНИЙ ӨВЧИН, ЭЛДЭВ ХАВДАР, ХАВАН БЭРТЭНГИЙГ АНАГААХ ЭМ ДОМ

	 

	— ЭЛДЭВ ХАВАНГ АРИЛГАХЫН УЧИР ЯАХ ВЭ?

	— ҮЕ МӨЧНИЙ ӨВЧНИЙГ ЭДГЭЭХЭД ЮУ ТУСТАЙ ВЭ?

	— ТУЛАЙ, ХУЯН ШАР УСНЫ ӨВЧНИЙГ АНАГААХАД ХЭРЭГТЭЙ ЭМ ДОМ?

	— ЯС МАХНЫ БЭРТЭНГИЙГ ЯАЖ ЭДГЭЭХ ВЭ?

	— ЯСНЫ ИДЭЭТ ХАВДАР, ХЭМ БОЛОХ, ЯС УРГАХАД ЯАХ ВЭ?

	— БҮСГҮЙ ХҮНИЙ ХӨХ ХАВДАХАД ЮУ ТУСТАЙ ВЭ?

	 

	Аливаа хавдар, хаван бол хүний бие махбод, эрхтний элдэв далд өвчний илрэх шинж мөн. Монголчууд дээр үеэс эхлэн хаван, хавдрыг элдэв төмөрлөг, амьтны гаралтай бодис ба ургамлыг чанаж шавших, хөхүүлэх, уух зэргээр эмчилж байсныг хар домын судруудад тэмдэглэсэн байна.

	— Бие хавагнахад хуш ба нарс модны шилмүүсийг паалантай, эс бөгөөс зэс саванд жижиглэн хийж дээрээс нь буцалгасан халуун ус хийгээд ногоон өнгөтэй болохоор нь шүүж аваад өдөрт 3 удаа 3 аяга ууна. Жүр үр 1 ланг чанаж өдөрт 3 удаа, удаа бүр нэг аяга уухад шээс арвижиж хаван арилна. Тэрчлэн цагаан бургасны хальс, уулын цагаан төмсийг чанаж ууваас хаван ба амьсгал давхцахад тустай. Мөн ингэний хоормог ба цагаан ямааны сүү ууна.

	— Элдэв эрхтний усан хаванд хус модны гөлөг, боролзгонын толгой, шоргоолжны үүр зэргийг буцалгаж уух, эс бөгөөс шоргоолжийг сэжиглэж цээрлэхгүй идвээс тус болдог. Гахайн элгийг буцалгасан архинд дүрж шүүрхийгээр нь идэх, бас гахайн өөхийг давстай нухаж хаван дээр түрхвэл сайн. Усан хаванд бугын хөгширсөн эврийг битүү шатааж үнсийг талхлан усаар зуурч ууна. Мөн үнэгний зүрх, халиуны болон загасны яс, гахайн гавлын яс зэргийг чанаж шөлийг ууваас усан хаван арилна. Бас хөх ямааны сахлыг шатааж утах, халиуны ба туулайн баасыг битүү шатааж талхлан талх эмийн адил уувал усан хаванг арилгана.

	— Бөөр зүрхний өвчнөөс шалтгаалсан хаванд хус модны гөлөг 20 граммыг 100 грамм усанд 30 минут зөөлөн галаар чанаж 20 грамм болтол хандлаад 3 хувааж өдөрт 3 удаа уухад тустай.

	— Боом өвчнөөс шалтгаалан хавдахад чонын хэлээр хавдрыг хөхүүлэх, далан түрүүний үндсийг няц нүдэж усанд чанаж сайн нухаад хавдрыг хөхүүлбэл эдгэнэ. Хатгинаас болсон хавдрыг үхрийн халуун баасаар хөхүүлэх, зээргэнэ буцалгаж угаах, тахианы өндөгний хальс хатгины толгой дээр тавьж боох, саримс сонгиноор хөхүүлбэл тус болно.

	Ховлого (газрын юм гэж нэрлэдэг цааш харсан хатги)˗т номхотгосон мөнгөн ус ба манчны талхыг хонины сүүлний тосонд зуурч дээр нь тавиад боох, далан түрүүний үндсийг нүдэж чанаад тавьж боох зэргээр анагаадаг.

	Халуун хавдарт ёл шувууны баасыг шарлатал нь гал дээр хуурч хавдар хаван дээр зуурч тавивал сайн.

	— Үе мөчний өвчин тулай зэргээс шалтгаалсан хаван, хавдар, шар усанд тэмээний гурван жил болсон хөх хорголыг түлээд үнсийг гүүний сүүгээр зуурч хөхүүлбэл сайн. Тэрчлэн хөл гарын тулай ба хавдарт сайн чанарын шар цавууг хөдсөн дээр түрхэж бүлээнээр хөхүүлбэл тустай.

	— Үе мөчний өвчний хавдарт шинээр ургасан агийг хандалж шар будаатай хольж хөхүүлэх, өвдгөөр хатгуулахад адууны халуун цусаар 3 удаа хөхүүлэх, мөн үе мөчний өвчинд утаатай шар эсгийг хужиртай усанд чанаж өвчтэй газарт нь тавьж хонуулбал эдгэнэ.

	— Хөл, үе мөчний шар үе өвчинд хагас болгосон шар будааг нэг алга, хар модны зодог (холтос) 100 граммыг үрж нунтаг болгоод 50 грамм давирхайтай хольж даавуун дээр түрхэн үе мөч, өвдөг дээр нэг хоног тавьж хөхүүлэн хуулж аваад арьсны шар үсний нүхийг салхи цохиулалгүйгээр тос түрхэнэ. Ингэж хэдэн удаа тавихад шар ус өвчин эдгэнэ.

	— Үе мөчний өвчин ба хавдарт хайлаас модны залтас түлж үнсийг аваад хүйтэн усаар зуурч уут саванд хийн өвчилсөн газрыг хөхүүлэх, тулай өвчинд хүн хар гөрөөсний сүүлний үзүүрийн үс, гахайн баруун шивнүүрийн яс, хүдрийн сүүлний үзүүрийн үс, яс эдгээрийг шатааж үнсийг хүдрийн заартай хольж утах, мөн адууны шар хомоолыг шатааж арьсыг шаргал болтол утна.

	— Хүйтэн хийгээр нуруугаар шархирч өвдөхөд үхрийн аргалыг шатааж үнсийг хуучин хуршсан тостой хольж түрхээд галд ээх, хусны навч ба гөлөгний хандаар шавшиж ороовоос өвдөх амарлина. Үе мөчний өвчинд ан амьтны чөмөг түрхэн галд ээх, егүүшгэн (чигэсийн зэв) гэдэг ургамлаар хөхүүлнэ. Тэрчлэн халгай, цагаан төлөгч өвс ба хаврын шар, хөх яргуйгаар 30 минут хөхүүлээд мөн 30 минут завсарлаж дахин хөхүүлбэл сайн.

	— Өвдгөөр хатгуулж өвдөхөд барагшиныг түрхэж дээр нь агшаасан халуун шар будаа тавьж хөхүүлнэ. Ийнхүү арван удаа хөхүүлж авсны дараа тос түрхэнэ. Гар хөлийн шар усан өвчинд утаатай шар эсгийг хужиртай усанд зөөлөн гал дээр чанаж бүлээнээр 3 хоног хөхүүлэх, шар уснаас болж яр цэврүү гарваас чөдөр өвсийг цэцгийн хамт хандалж бүлээнээр угаах, эсвэл цэврүүг хагалж ариутгасан барагшин тавьж бооно. Тэрчлэн агийг хандалж түүгээр угаах ба шавших сайн.

	— Тулай өвчинд тэмээний халуун цөс хагас аягыг усанд зуурч уух, эс бөгөөс түрхвэл эдгэж, нэг жилийн турш дахин өвдөхгүй. Тэрчлэн тулай өвчинд бор гөрөөсний сүүлний үзүүрийн үс, гахайн баруун шивнүүрийн яс, эр хүдрийн сүүлний үзүүрийн яс ба үсийг шатааж утаагаар нь хөл гараа шарлатал утах, мөн адууны шар хомоолыг шатааж дээрхийн адил утна.

	— Хөл гарын шар ус ба хавдарт цагаан ямааны болон буга, хандгай, бөхөнгийн эврийг эм, тангийн ёсоор уух, бас хар гахайн хамрын цус, орог ямааны хүзүүний цус, илжигний цусыг уух ба үе мөчинд түрхэх хөхүүлэхэд тус болно. Битүү туурайтны ясны шөл, хүний үсний хярвасыг хөл гарын шар ус, өгөрийг угаах ба түрхэхэд хатаах учиртай.

	— Нуруу ба гуя, хөл үе мөчний хэрх (мэдрэлийн хялгасан судас бэртэх өвчин) өвчинд орос цууны хүчил амны халбагаар 1, ус 3 халбага, сахлын хутга 1 ширхгийг шилэн саванд хийж амыг сайтар таглан сэрүүн харанхуй газарт 7 хоног тавиад ган хутга хайлж улаан хүрэн уусмал болохын хамт өвдсөн газарт өдөрт 2 удаа түрхэж, эргэн тойронд нь жижиг бумба тавивал өвчин арилна. Үүнийг эдүгээгийн зарим эмч нар туршиж үр дүнтэй болохыг өгүүлсэн нь бий.

	— Элдэв шалтгаанаар хүний яс, мах бэртэх явдал элбэг тохиолддог. Ясны аливаа хугаралт цуурал, няцралтад тарваганы түүхий элгийг гурав хувааж өдөрт 3 удаа иднэ. Мөн тарваганы соёо, хумсыг битүү шатааж нунтаглаад элэгтэйгээ хольж идвээс өвчин дарагдаж эдгэрэлт түргэснэ.

	— Яс махны аливаа бэртэнгэд сайтар ариутгасан цэвэр барагшиныг өдөр бүр 2 граммаар 10 хоног уухад эдгэрэлт нэн түргэн болно. Тэрчлэн баравгай хэмээх ургамлыг хандалж өдөрт 3 аяга бүгд 3˗5 хоног дараалан ууваас өвчин ч намдаж эдгэрэлт түргэн болдог. Мөн ямаан орхоодой хэмээх ургамлын үндсийг идэхэд ясны хугаралт, бэртэлтийн өвчин дарагдаж илааршилт түргэснэ.

	Яс махны бэртэнгэд буржгар үстэй цагаан ямааны түүхий тархи идүүлэх, мөн түүнийг гадуур нь түрхэх, түүнчлэн долоон тогооны (мод, заг түлдэг зуухны) хүйсийн хөөг авч усанд зуураад уулгах, ямаан гөрөөсний цус уулгах, алтан гагнуур хэмээх ургамлын үндсийг хандалж уулгах, хүний бие няцран хөхрөхөд хавдарт нь хонины түүхий шагайг чулуунд үрж үртсийг түрхвээс сайн.

	— Яс махны бэртэнгэд монголчууд эрт дээр үеэс хятадын чилийсэн, палийсан хэмээх эмийн нэг боодлыг 7˗8 хувааж өдөрт 2 удаа балга архи буюу буцалсан усаар даруулан уудаг байжээ. Ер ясны ямарваа бэртэл гэмтлийг монгол аргаар жинхэнэ бариач хүнээр бариулж эвийг сайн нийлүүлэхгүйгээр эмчилгээ хийхийг цээрлэдэг.

	— Ясны идээт хавдар, хэм болох, яс ургах зэрэгт ямаан орхоодой баравгай хэмээх хоёр ургамлын аль нэгийг сайтар хандлан өдөрт 3 удаа тус бүр нэг аягыг 7 хоног дараалан ууваас тус болно. Хөлийн өсгийд яс ургавал хушганы ясыг чанаж шөлийг 7˗21 хоног ууваас тустай.

	— Бүсгүй хүний хөхний хавдарт хар байванг усаар зуурч шавшиж угаах, бугын эврийг талхалж 1 халбагыг бор дарсаар даруулж уух, ихэр хүүхдийн оймсыг аягатай усан дээр барьж домнох, баавгайн сарвуугаар домнох, хар бэх уух, түрхэх, чонын соёог шатааж нүдээд усанд зуурч уух, хэрэв битүү идээт үрэвслийг цоолох бол цоолох газартаа хар тугалга давтан цамцны товчны чинээг тавьж бооно. Хөхний хавдарт лишийг талхалж усаар норгож хөхүүлбэл сайн.

	 

	
ДӨТГӨӨР БҮЛЭГ. ЭЛДЭВ ЭТГЭЭД ӨВЧИН, ЯР ШАРХ, НАСТАНД ТОХИОЛДОХ ӨВЧНИЙГ АНАГААХ ЭМ ДОМ

	 

	— ОСОЛ ЭНДЛИЙН УЛМААС ШАРХТАХ, ТҮЛЭГДЭХЭД ЯАХ ВЭ?

	— ХАТГИ, ХУУРАЙ НОЙТОН ЯР ШАРХЫГ ЯАЖ АНАГААХ ВЭ?

	— ҮЛД, ХАМУУ АРЬСНЫ ЗАРИМ ӨВЧНИЙГ ХЭРХЭН АНАГААХ ВЭ?

	— ӨНДӨР НАСТНЫ БИЕИЙН ЧАЛХ, ОЙ УХААН СУЛРАХ ЗЭРЭГТ ЮУ ТУСТАЙ ВЭ?

	— ЗОГЬСОХ, ОГИУЛАХ, ДАРАЛТ ИХСЭХЭД ЯАХ ВЭ?

	— ЭЛДЭВ ЭТГЭЭД ӨВЧИН НЯЛХАС, ӨНДӨР НАСТАНД ТУСВАЛ ХЭРХЭХ ВЭ?

	— УХААН БАЛАРТАХ, СОЛИОРОХОД ЯАВАЛ ЗОХИЛТОЙ ВЭ?

	 

	Монголчууд элдэв яр шархыг олон янзын аргаар эмчлэн анагаадаг байсан уламжлалтай. Ийнхүү анагаахдаа шархны уг шалтгаан, шинж байдлыг сайтар шинжин түүнд тохирох эмчилгээ заслыг сонгон хэрэглэдэг байжээ.

	— Гар, хөл, толгой шархтан цус гарваас тэмээ, ямаа, хонины ноос, нохойн үсийг шатааж гал дөлтэй нь шархан дээр тавин сайн боогоод авалгүй хэд хоновоос илаарьшина. Тэрчлэн аливаа шарханд мянган уулын шүүдэр, хуцын төмс хэмээх ургамал цэцгийг нарийн талхалж шархан дээр хийж боох, бас ариутгасан цэвэр барагшиныг нарийн талхалж шарханд хийж боовол хурдан эдгэнэ. Мөн тэмээн сүүл хэмээх ургамлыг шатааж нүүрсийг шар тосонд зуурч шархан дээр тавивал сайн. Хүний бие хийгээд толгойд гарсан үл танигдах шарханд улаан үхрийн баасыг газар унагалгүй авч хатаан битүү шатаагаад үнсийг шар тостой зуурч түрхвэл сайн, Хятад тэмбүү яранд шанаган хорхойг өглөө амьдаар нь залгивал түдэлгүй эдгэнэ. Хувилсан яранд хүхрийг хайлсан шар тосонд хольж түрхэх, заартай хар бэх түрхэх, зарааны үсийг нягт талхан ямааны өөхтэй найруулан түрхвээс тус болно.

	— Хатги гарахад хар мод түлж үнсийг түрхэх, гаднаас нь хөхүүлэх, мөн саримс, сонгиныг галын нурамд булж халуунаар нь хатгийг хөхүүлэх, манчин нүдэж талхан хатгины толгой дээр тавьж боох, номхотгосон мөнгөн усыг шар тосоор зуурч хатги дээр тавьж хөхүүлэх, эс бөгөөс хуурайгаар нь дээр нь тавьж боовол түргэн эдгэнэ. Тэрчлэн зуурсан гурил, ээдэм, түүнчлэн зуун наст хэмээх таримал ургамлын навчийг зүсэж хатгины толгой дээр тавьж хөхүүлбэл түргэн цоорч эдгэнэ. Хатги өвчнийг шахаж оролдож болохгүй. Нэн ялангуяа толгой, нүүр, хамар, судас шөрмөсний ойр гарсан хатгийг зоргоороо шахаж гэрийг гаргах гэж оролдож болохгүй маш хор аюултай нян цусанд орвол амь насанд халтай.

	— Гал, буцалсан уснаас болсон багавтар түлэнхий ба шарханд тас шувууны өдний гуурс, цагаан тэмээний ноос, ямааны өөх гурвыг буцалгаж хандыг түрхвэл сайн, бас тэнгэрийн дүлийний нунтгийг шарханд хийж боогоод хэд хоновол шарх эдгэнэ. Нохойн чихний халуун цусыг түлэнхий дээр түрхэх, тахианы өндөгний шарыг халааж өтгөрүүлэн түлэнхийн шархан дээр түрхэх, чацарганын тос, ариутгасан цэвэр барагшиныг бүлээсгэж тус тус тавьж боогоод хэд хоновоос эдгэнэ.

	— Ганц хуруутах хэмээх өвчинд тарваганы цөсийг дэвтээж өвчтэй хуруунд углаж боох, дүнсэн тамхи бор гурилтай холин зуурч хөхүүлэх, ганц хуруутах өвчин тусмагц давс ихтэй шорвог өтгөн халуун хар цайнд олон дахин түргэн түргэн дүрэн авч эмчилбээс өвчнийг амарлиулна.

	— Толгойн хуурай, нойтон яранд улаан үхрийн баасыг газар унагалгүй авч хатаагаад галд шатааж үнсийг шар тосонд зууран түрхэх, ямар нэг яранд манчин, тогооны хөө хоёрыг тосонд найруулан түрхэх, хүүхдийн толгойны яр шархлаанд ямааны өөх 2 хувь, хар модны давирхай 1 хувийг хольж найруулаад гаднаас нь шавах, хувилсан яранд хүхрийг хайлсан шар тосонд зуурч түрхэх, аливаа яр гүвдрүүнд бугын цусан эвэр, туулайн тархи идэх, эдгэхүйеэ бэрх яранд хар хэрээний баасыг шатаан утах, бас тэмээний хувхай хөх хорголыг шатааж утах зэргээр эмчилбэл яр өвчнийг анагааж чадна.

	— Харшил, хордлогын улмаас биеэр юм туурахад хусны хальсны доор байдаг бор эд, боролзгоно (шүүрийн шар цэцэг) нохойн хошууны өгөр иш гурвыг хувь тэнцүү хольж нүдээд 250 грамм буцалгасан усанд амны том халбагаар нэг хийж бүрээд өдөрт 3 удаа ууна. Маш сайн болно.

	— Яр шарх хувилбал шар аргалын утаагаар сайтар утна. Яр гүвдрүүнд бөхөн гөрөөсний эвэр, цахилдгийн үндэс хоёрыг битүү түлж үнсийг шар тосонд зуураад түрхэх, үл эдгэх яр шарханд нохойн 3 жил хээр гандсан жогорхойг (цагаан баас) нягт талхан халааж түрхэх, мөн аливаа шарханд морь, хонь, ямаа, үхрийн цөс түрхэх, лууны ясыг (үлэг гүрвэлийн) шатааж үнсийг түрхэх, түүнчлэн аливаа амьтны тос, чөмөг түрхэхэд тус болно. Хөнгөвтөр зарим яр шарханд улаан зосыг түрхвэл сайн.

	— Аливаа шархнаас цус шүүс гарваас ногоон сонгинын цагаан шилбийг бяцалж цагаан чихэртэй хольж шүүсээр нь дахин дахин шавшвал цус шүүс шүүрэхийг зогсож шархыг илаарьшуулна. Ямар ч шархнаас цус гараад зогсохгүй бол адууны шар хомоол хар цайнд чанаж сайтар хандлаад цэвэр бөс даавуунд шингээн боовол цус шүүс тогтоно.

	— Зовуурь түдэлгүй яр шарханд тэмээ, буга, ямааны ноосыг шатааж хярвасыг бугын өөхөнд зуураад түрхвэл эдгэнэ. Мөн хярвасыг усанд зуураад уувал ярны ус шүүсийг хатаана.

	— Хулгана яранд далан түрүүний хатаасан үндсийг нягт талхалж дээр нь тавьж боох, мөн хандалж угаавал эдгэнэ. Тэрчлэн хайнаг, сарлагийн голын цус, илжигний сүүлний цус, халтар ямааны хамар, шар нохойны хамрын цус түрхэх, эмийн ёсоор уувал газар авсан яр өвчнийг эдгээнэ.

	— Толгойд үлд гараад шархалж, эдгэхгүй бол үхэр, хонь, ямааны махны хальстай өнгөн хэсгийг нимгэн зүсээд хөхүүлэх, хуурай үлдэд сайтар найруулсан цуу түрхэх, яргай, арвай, цагаан бургас, боролзгонын шүүсийг цоохор билүүний баастай холиод түрхэх, үлд өвсний шүүс, заартай хар бэх тус тус түрхвэл эдгэнэ. Тэрчлэн таван салааны өтгөн ханд, үхэр адууны ба эхийн өлөн усыг (шээсийг) шар эсгийний утаатай хольж угаах, шинэ цагаан мөөг дээрээс нь тавьж боовоос аливаа үлд эдгэнэ.

	— Хамуунд модны үнсийг морины шээсээр зуурч шавших, тэмээний хувхай хоргол, адууны шар хомоолоор хамуурсан биеийн арьсыг шар тортог суутал утна.

	— Хөхүүл хүүхдийн загатнуур, арьсны яр шарханд удаан хугацаагаар хадгалсан ясны хуршсан чөмгийг халааж тосыг түрхэхэд сайн. Мөн ямаан зангууны ханд ба барагшин түрхвэл хамуу эдгэнэ.

	— Нялхсын арьсны өвчин, тухайлбал хоол, чихэр, хөхний сүүнээс болсон харшил, загатнадаг үрэвсэлд хоол ба хөхний сүү, чихрийг битүү түлж нүүрсийг усаар зууран уух ба түрхвэл тус болно. Мөн улиасны навчны угийн бондгорыг авч усанд буцалган уух, бас навчин хонлиныг чанаж уух, тарваганы бөөрний түүхий өөхний тос түрхэх зэргээр эмчилбэл тус болно. Тэрчлэн хус модны навч, гөлөгний хандаар шавших, сайтар хандалсан өтгөн шүүсийг түрхвэл сайн. Ер нь чонын мах чанаж идэх, эс бөгөөс шөл шүүсийг түрхэх нь элдэв харшил, биеэр гөвдрүү гарах зэрэгт маш сайн.

	 

	ӨНДӨР НАСТАНД ТУСДАГ ЗАРИМ ӨВЧИН ЭМГЭГИЙГ ХЭРХЭН ЗАСАХ ТУХАЙ

	 

	— Зарим өндөр настанд бие загатнах өвчин тохиолдоно. Үүнээс сэрэмжлэх нэгэн зүйлийн засал бол хавар намрын цагт адууны шар хомоолоор биеэ шар өнгөр суутал утах, хэрэв загатнах өвчин тусвал морь, илжигний өөхийг түрхэх, шүдлэн хонины далны зунгаг түрхэх, мөн ямаан зангууг чанаж уух, биеэ утах, өлөн усаа (шээсээ) уух зэргээр анагаана.

	— Ой ухаан муудан мартах өвчин элбэг. Оюун ухаанаа тогтоох сэргээхэд үхрийн хуучин хур шар тос долоож хүлхэн идвээс биеийн илч, хүч нэмэгдэн ухаан саруулшин, сэтгэл тайвшруулна. Мөн нас урт болгоно, нүдний хараа сайжруулна, зүс царайны өнгө засаж сайжруулна. Түүнчлэн цагаан тос байнга идвээс дээрхийн нэгэн адил тус болно. Гивааныг цайндаа өчүүхнийг хийж байнга уувал сайн. Баавгайн толгой дээр байдаг тахианы залаа шиг бүлхийг авч идвэл нас урт болж, мартах явдал багасна. Бас баавгайн тархи идвэл мартах явдал багасна хэмээн сударт өгүүлжээ.

	— Өндөр настанд тусдаг элдэв өвчний олонх ходоодноос ихээхэн шалтгаална. Ходоод сайн муу байх нь хоолноос шалтгаална. Иймд хоол ундаа тохируулахад хичээн анхаарвал зохистой. Үүний тулд өөртөө ямар хоол унд тохиромж муутайг ажиглаж мэдээд түүнийг цээрлэх, мөн таарамжтай хоолоо үдээс өмнө идээд үдээс хойш, нэн ялангуяа үдэш оройн хоолоо багасгавал биед сайн. Өндөр настанд махан хоол хүнддэж шингэц муутай байдаг, нэн ялангуяа ходоодны хүчил багатай хүн мах идэхээ багасгаж цагаан хоол идвэл сайн юм. Хоолны шингэц муудвал чоно, зэрлэг гахайн ходоод, гишүүний үндэс чанаж шөлийг уувал сайн.

	— Өндөр настанд шээс чавдагших, задгайрах, хаагдах гэм элбэг тохиолдоно. Үүний шалтгаан нь бөөрний хүч сулрах, давсаг чулуушрах өвчин эмгэг тусахтай нэлээд холбоотой. Иймд бөөрөө хайрлаж бөгсөн биеэ дулаалж явах, бөөрний халуун бүлээн эм тан, ургамал хэрэглэвэл тустай.

	— Өндөр настанд тохиолдох өөр нэгэн зүйлийн өвчин бол зогьсох. Энэ нь доош уруудах хийн гүйдэл хаагдсанаас ихэвчлэн шалтгаалдаг, мөн голын хийтэй холбоотой. Эл өвчний үед лишийг сүүнд буцалган уух, загасны нурууны яс, махаар утахад тус болно. Мөн буцалгаж хөргөсөн цэв хүйтэн усыг хийгүй шимж хэдэн удаа залгивал сайн. Бас болжмор шувууны баасыг гал дээр хуурч утаа хярвасыг үнэрлэх, усанд сайтар буцалгаж хөргөн хүйтнээр ууна. Тэрчлэн өндөр настан хөлсөө сэвж хатгалга авах, хар хуян доогуур хүйтэн шургахаас сэрэмжилбэл сайн.

	— Өндөр настанд огиулах бөөлжих өвчин тохиолдвол баавгайн махаар утах, өчүүхнийг чанаж идэх, морины хомоол буцалгаж шүүгээд уухад хий шараар шалтгаалан бөөлжихийг зогсооно. Тэрчлэн зэрлэг гахайн баасыг битүү түлж үнсийг усаар даруулан уувал эс шингэснийг шингээж, хий цуснаас шалтгаалан бөөлжихийг зогсооно.

	— Өндөр настан хүч тамираа сэлбэхэд туулайн толгойны мах чанаж идвэл тустай. Улаан буга, цагаан нохойны хярзан чанаж идэх, халиуны охор сүүл, малын төмс үе үе чанаж идвэл бөөр бэлхүүс, нуруу, шээсний сүвний өвчнийг анагаахад их тустай. Биеийн чалх тэтгэх, махыг төлжүүлэх ба дуслыг нэмэгдүүлэхэд раны ба цагаан шудаг болон ванлагийг эмийн ёсоор хэрэглэвээс тус болно.

	— Өндөр настанд тохиолдох нэгэн зүйлийн бэрх өвчин бол эдүгээ цусны даралт ихсэх, багасах хэмээн нэрлэдэг өвчин юм. Хий цус хөөрөх буюу даралт өвчинд гоёо, тэхийн шээг, алтан гагнуур, нохойн хошууг хувь тэнцүү найруулан нунтаглаж 500 грамм усанд хоолны халбагаар 4 удаа хийж хандлаад 100 граммын хэмжээгээр өдөрт 2 удаа 2˗3 долоо хоног уувал тус болно.

	Цагаан төмс 3˗5 ширхгийг 1 аяга сүүнд буцалгаж 2˗3 шөнө дараалан уувал даралт буурч амарлина.

	— Даралт өвчтэй хүн муурын үсийг алгаараа илж, өдөрт саримсны 2 хумс байнга идвэл сайн болно. Даралтад жодоо модны холтсыг чанаж 21 хоног дараалан шөлийг нь өдөрт 2 удаа уувал аажимдаа сайн нөлөө үзүүлнэ. Тэрчлэн цагаан түрүү, гоньд, цагаан лууван, хонины түүхий махны аль нэгийг хөлийн уланд 8˗16 цаг хөхүүлэх маягаар тавивал даралт буурна. Бас хар тугалга нэмгэн давтаж хөлийн уланд нэг цагаас илүүгүй наалдуулбал тус болно.

	— Даралтад төмс машиндаж шүүсийг уух, хар чавга чанаж шүүсийг уух, хар модны холтсыг цайнд буцалгаж уух, тэрчлэн хүйтэн усаар урьдаар толгойгоо шавшиж, дараа нь бөгсөн биеэрээ 15˗20 минут хэдэн өдөр дараалан суувал тус болно.

	— Саа өвчин тусваас малын хөсрий цайсан яс цуглуулж чанаад шөлөнд нь долоо хоног дараалан рашаанд орох мэт засал хийвэл тус болно. Саа өвчинд хамрын үзүүрээс шилний хонхор хүртэл баруун чихнээс зүүн чих хүртэл утсаар хэмжиж гол уулзвар дээр нь 3 дахин төөнөвөл сайн. Саа өвчнөөс сэргийлэхийн учир хар хэрээний цус ууна.

	— Цус багадаж, даралт буурвал залуу ямааны халуун цусыг нэг аяга ууваас цус төлжинө. Учир нь ямааны цус хүний цусыг сайн төлжүүлдэг эмийн чанартай хэмээнэ.

	— Хий цус огцом хөөрөх буюу зуурдын даралтад элдэв эм уугаад тус үл болно. Учир юу хэмээвээс сэтгэл санаа үймрэх, яарч адгах, уурлах, баярлах, гомдох, цочих, халууцах, цаг агаар, байр сууц тааламжгүй байгаагаас их шалтгаалдаг болой. Энэ учраас зохисгүйг тэвчин санаа сэтгэлээ амарлиулах, хоол ундны сувилгааг зөв хэрэглэвэл тустай.

	— Өндөр настанд элбэг тохиолдох нэгэн зүйлийн өвчин эмгэг бол хуян шар ус ба өгөр өвчин болой. Эл өвчинд цалин цагаан мөнгө чанаж шөлийг ууна. Тэрчлэн улиасны холтос ба улиас түлж цагаан үнсийг усаар зуурч хуян шар ус хурсан газар тавих, бас утаатай шар эсгийг хужиртай хамт чанаж бүлээнээр нь шавшин боогоод хонуулах, хайлс модыг түлж үнсийг авч усанд зуураад хүүдий саванд хийж хөл гарт нь углаж удаан байлгах, адууны хөх хомоол ба үхрийн хөх аргалын үнсийг шар цавуутай өтгөн ч бус шингэн ч бус зууран хуян шар ус хурсан газраа тавьж хөхүүлэх, тулай ба шар усан хавдарт тэмээний гурван жил болсон хөх хорголыг битүү шатааж үнсийг нь сүүнд зууран сайн буцалгаад түрхэх, хөхүүлэх зэрэг засал хийвээс тус болно.

	— Элдэв этгээд өвчин өндөр настан хийгээд нялхаст олонтоо тохиолдоно. Этгээд өвчин хэмээгч нь сэтгэл санаа огцом хувирч дон тусах, солиорох, манарах, дэмий донгосох, хий юм нүдэнд үзэх, сонсох, хэлгүй дүлий болох, айж цочих, ухаан балартан унах, нойргүй болох, элдэв юм зүүдлэх, уйлах, дуулах, нэг юманд хэт шунан дурлах, тавгүйцэх, амьд явахын хүслэн шантрах, үхэхийг хүсэх, шалтгаангүй хараах, ерөөх, өрөөлийг занаж зүхэх гэх зэрэг элдэв янзаар илэрнэ.

	— Этгээд өвчинд шар шувуу, бүргэд, элээ, хараацай, ёл, тас, уйл, хон хэрээ, баавгай, бар, ирвэс, чоно, үнэг, солонго, өмхий хүрний махны аль нэгийг чанаж идэх, хүний суганы үс, баавгайн сүүлний үс, орог зүсний сарлагийн бухын зогдор, хар хуцын дэлийн үс, хөх ямааны сахлыг түлж үнсийг усаар даруулан уух, хярвасыг үнэрлэх, утах, эхээ хөхөөгүй хүүхэд, унага, гөлөгний зунгагийг битүү шатааж үнсийг усаар даруулан уух, эс бөгөөс утааг үнэрлэх, утах зэргээр засал хийнэ.

	— Солио өвчинд шар шувуу, элээ, хараацайн мах, бас өмхий хүрний махаар утах, шөл хийж идэх, тэрчлэн шар шувуу, үнэг, хулганын баасыг түлж утваас сайн. Чоно, нохой, тас, баавгай, зарааны баас этгээд өвчин бүхнээс сэргийлнэ. Эдгээрийг сайтар болгох, түлж шатаан утах ба ууж хэрэглэнэ. Үнэгний шээс уух, хуучин шар тосыг идүүлбэл солиорох, манарах, мартах өвчнийг анагаахад тус болно.


ТАВДУГААР БҮЛЭГ. ХАЛДВАРТ БОЛОН ЗАРИМ АДЫН ӨВЧИН ЭМГЭГИЙГ АНАГААХ ЗАСАЛ ЭМ ДОМ

	 

	— ТАРВАГАН ТАХАЛ ТУССАН ХҮНД ЯАЖ ТУС ХҮРГЭХ ВЭ?

	— ГАЛЗУУ ЧОНО, НОХОЙД ХАЗУУЛБАЛ ЯАХ ВЭ?

	— УХААН АЛДАХ, СОЛИОРОХЫГ АНАГААХ АРГА БУЙ ЮУ?

	— МОГОЙД ХАТГУУЛСАН ХОРЫГ ЯАЖ ГАРГАХ ВЭ?

	— УНДААСАХ ӨВЧНӨӨС ГЭТЭЛГЭХ ЭМ ДОМ?

	— ШАМБАРАМ, ГӨВДРҮҮ, ХОЖГОРЫГ ХЭРХЭН ЭМЧЛЭХ ВЭ?

	— АРХИНД ШУНАХ, ДОНТОХ АДЫГ ЯАЖ ДАРАХ ВЭ?

	— ХӨЛ, ГАРЫН СУДАС ШӨРМӨСНИЙ ӨВЧИНД ЮУ ТУСТАЙ ВЭ?

	— ЭМ ХҮН ТӨРЖ ЯДАХ, ЭХЭС СААТАХЫГ АМАРЛИУЛАХ АРГА БУЙ ЮУ?

	— НОЙР МУУДАХ, СЭРВЭЛЗЭХИЙГ ЗАСАХ ЭМ ДОМ?

	 

	— Тарваган тахал туссан хүнд магнайн судсыг нь ханаж цус гоожуулан шатааж идүүлэх, уураар нь утах, бас түүхийгээр нь ч идүүлж болно. Мөн архины охь, хатуу хар архийг согттол сайн уулгана. Тэрчлэн 7, 9, 10 ширхэг хүнцлийг гал дээр хуурч гаднах хальсыг авч гурил мэт болтол сайтар нүдэж талхлаад мөн 7, 9, 10 үрэл хийж нэг нэгээр идэх, эс бөгөөс тангийн тунгаар архинд хийж 7 хоног дараалан уувал эдгэнэ хэмээн хар домын сударт өгүүлжээ.

	— Галзуу нохой, чононд хазуулбал хазсан чоно, нохойг алж зүрхний үзүүр болон тархийг идүүлнэ. Мөн хойлог шувууны махыг идүүлж тэр хүнийг «хойлог» хэмээн 100 удаа нэрлэн дуудаж зулзаган модны амар мэнд асуулган золгуулан домно. Тэрчлэн 7 ширхэг хүнцлийг сайтар талхалж 7 хуваан тан эм адил аяга усанд буцалгаж шаартай нь хамт уулгана. Эс бөгөөс үрэл хийж 7, 8, 10 ширхэг үрлийг нэг нэгээр идүүлбэл тус болно.

	— Галзуурсан хүнд тас хар, эс бөгөөс хөх азарганы хомоолыг газар унагалгүй авч шүүсийг шахан бага зэрэг уулга. Мөн жижиг улаан цоохор хорхой, сарьсан багваахай хоёрыг чанаж шөлийг уулгана. Бас шар шувууны тархи, элээний цус, мах өгвөөс тус болно. Галзуу өвчин халдсаны шинж гэвэл толгойн оройд нэг ширхэг улаан үс ургасан байдаг бөгөөд түүнийг уг ёзоороор нь сугалан авч хаяна.

	— Айж цочсоноос гэнэт ухаан солиорсон хүнийг маш хүйтэн усанд гэнэт хийн цочроох дааруулах, өвлийн хүйтэнд мөс цоолж цэл хүйтэн усанд нь толгойг нь далд ортол дүрэн хахаж цацтал байлгаж байгаад уснаас гаргамагц дулаан хувцас өмсүүлбэл эдгэдэг ёс бий.

	— Галзуу солио туссан хүнд тарвага, баавгайн тархи идүүлэх, бас өөрийн нь өлөн усыг 21 хоног дараалан уулгах өмхий хүрний мах идүүлэх, эрээгомбо хэмээх ургамлыг чанаж уулгаваас тустай хэмээнэ.

	— Ухаан алдан унадаг хүнд задийг хамарт үнэрлүүлж татуулах, загасны яс, мөсөн чихэр хоёрыг адил хэмжээгээр хольж нүдээд утаагүй аргалын цог дээр тавин битүү утна. Хонины бүтэн ясыг буцалган уураар нь доороос нь битүү утна. Ийнхүү засал хийхдээ хөлсийг сэвж үл болно. Тэрчлэн бамбайн үндэс, янлиу хоёрын аль нэгээр утваас сайн. Янлиуг тамхи адил гансанд нэрэн татуулж байваас тустай. Бас өмхий хүрний махаар утах, чанаж идэх, шөлийг ууваас тустай.

	— Ундаасах өвчинд туулайн махны шөл үргэлж уух, үнэрт ногоон үрийн (есүү) тан эмд чихэр хийж ундаа болгон уух, олон зуун жил болсон хөх туйпууг чанаж шөлийг уух, барагшины ариутгасан цэвэр ханд нэг цэнг усанд уусган унтахын өмнө нэг удаа ууна. Ийнхүү 15 хоног алгасалгүй ууж шинжлүүлээд дахин уух эсэхийг эмч отчоор заалгана. Тэрчлэн 7 тарваганы шээстэй давсаг сэжиглэхгүй идвэл маш сайн хэмээн сударт бичжээ.

	— Могойд хатгуулбал хатгасан газрын дээд, доод талаар маш чанга боож шархан дээр нь гансны бохь түрхэх, хатгасан даруй шархыг сайн шахаж цус гаргах, сохор хар хорхойг (цох) шархан дээр нь тавьж хорыг соруулбал тустай. Тэрчлэн могойд хатгуулмагц хүдрийн ларзыг (заарь) өчүүхэн төдийг усаар даруулж ууваас даруй зүгээр болно. Могой хатгамагц тэмээний шээсээр шавшиж угаах, хорголыг сүү усаар зуурч хөхүүлбэл сайн хэмээнэ.

	Хошногоны гөвдрүү өвчин гол төлөв гэдрэг харж унтдаг, амьсгаа нь түгжрэн хурхирдаг хүнд ихэвчлэн тусдаг байна. Хошногоны гөвдрүү өвчинд могойн хатсан хальс махыг утаагүй аргалын цог дээр шатааж хярвасаар нь утах, азарганы халуун баасаар хөхүүлэх, гүүний шинэ айргаар хэдэн өдөр дараалан шавших, хөхүүлэх, тарваганы барандагны шарсан халуун өөхөөр хөхүүлэх, могойн махыг гачуур модны давирхайтай хамт буцалгаж хар тос мэт болгоод буцалгасан усан дээр дусаан уурт нь утваас маш сайн. Тэрчлэн аранжин зэсийг цоохор билүүнд үрж балыг шамбарамд түрхвээс тус болно.

	— Шамбарамд улаан хөх тоосго улайтал халааж архи дээрээс нь шүршин уураар нь утах, гишүүний үндсийг чанаж уух, навчаар нь 12 цагийн турш хөхүүлэх, тэрчлэн гэдрэг харж нуруугаа газар хүргэхгүй хөл гараар тулж дээш, доош, баруун, зүүн тийш тус бүр дөрвөн хөллөн явах хөдөлгөөнийг хэдэн өдөр дараалан хийвээс эдгэнэ.

	Үс унаж хожгор болбоос зэрлэг гахайн өөх, шаазгай шувууны халуун тархи, морины түүхий тархины аль нэгийг байнга түрхвээс үс ургана. Тэрчлэн хөмсөг, сахал ургуулахын тулд хүдрийн чөмөг, гүйлсний тос хоёрыг хольж түрхвэл сайн. Мөн хүчин төгөлдөр шатаасан хонины эврийн хярвасыг цагаан гичгэнэтэй хольж сайтар талхлан түрхвээс хар үс ургана. Толгойн үс халцарваас гач хүргэм, хүнцлийг тус тус чанаж ширгээгээд шүүсийг түрхвэл үс ургана. Аливаа хордлогын гэмээр үс унавал зэсийн үнсийг архиар даруулж эмийн ёсоор уух, хөмсөг гуужин унавал зарааны цус уух, эс бөгөөс түрхвэл ургана.

	Архинд шунах, донтох өвчнөөр зовж, зүдэрсэн хүн өөрөө архинаас гарахыг чин санаанаасаа хүсвэл аргаль ба хар ямааны цөс, тарваганы цөс, чийгийн улаан хорхой, гахайн сүүг тус тус архинд өнгө амт ортол хийгээд хэдэн удаа уувал тус болдог ёсон буй.

	Хүний хөл гуяны судас бүдүүрэх, бүлэх, шөрмөс сунах, тасрах зэрэг өвчнийг анагаах засах тухай хар домын судруудад заасан зүйл олон буй. Тухайлбал хөлийн бүдүүрсэн судсыг дагуулж үхрийн зун цагийн ногоон чацгаар шаван хаттал байлгах, хүдрийн хорголыг дэвтээж бүдүүрсэн судсыг хөхүүлэх, бас алтан хараацайн баас судлын өвчнийг эдгээнэ хэмээжээ. Загасны толгой эмэгтэйн судлын өвчинд сайн.

	— Хөл гарын шөрмөс, бүлэх сунах, тасрахад ёл шувууны ба ямааны тархи идэх, гаднаас нь хөхүүлэх засал хийнэ. Мөн цагаан сороолыг (хамхуулын үндэс) чанаж шөлийг ууваас тасарсан шөрмөс бүлхийг эдгээнэ. Бас шөрмөс татах, сунах, гэмтэхэд шөрмөсөн чулууг чанаж шөлийг ууна.

	Эх хүн хүүхдээ төрүүлж ядах ба эхэс саатахаас сэргийлэхийн учир тулгар эх өвдөж эхэлмэгц нэг жижиг аяга шар тос хайлж уулгах, олби оготнын арьсыг биедээ авч явбал хүүхэд түргэн гарч, эхэс саатахгүй хэмээнэ. Эхэс саатахад бөхөн гөрөөсний эвэр ба уран шувууны үүрийг усанд буцалгаж шөлийг бүлээнээр уулгах, бас тогооны хүйсийн хөөг 3 аяга усанд буцалгаж нэг аяганы тал болтол ширгээн уувал тус тус сайн хэмээнэ.

	— Төрж ядан зүдэрсэн эхийн зүүн хөлийн чигчий хурууг төөнөх, хар морины сүүлийг түлж үнсийг үнээний шээстэй холин халбага архиар даруулан уулгавал төрөлт түргэн болно. Ер нь эм баавгайн үс, савар, толгойн үс зэргийг биедээ авч явахад хүүхэд түргэн гарах, эхэс саатах нь ховор хэмээнэ. Хэрэв эхэс саатвал хамрын тамхи татуулан найтаалгах, гэрийн гадаа гэнэт хий буу тавин дуугарваас цочин эхэс гарна.

	Нойр муудсан хүнд хонин гоньдыг ургамлын тосонд зууран хөлийн улыг шавбал нойр сайжран амарна. Нохойн хошууг чанаж шөлийг уух, уулын цахилдгийн үндсийг цайндаа хийн хамт чанаад олон хоног алгасалгүй уух, уулын 7 сонгинын үндсийг чанаж уух, чавганы хуучирсан цөмийг хуурч сайтар талхлаад балга архиар даруулан уувал тус тус сайн хэмээнэ.

	— Нойр хүрэхгүй бол хунчир хэмээх ургамал өчүүхнийг унтахын өмнө зажилж шүүсийг шимэн залгивал тус болно. Морины овооны товгор яс, шар халзан хонины эврийг угалз хэмээх цэцэгтэй хамт цагаан тосонд зуурч хамрын баруун нүхийг бөглөөд мөн утна.

	 

	
ЗУРГААДУГААР БҮЛЭГ. ДОМЫН СУДАРТ ӨГҮҮЛСЭН ЭМТ УРГАМАЛ, БОДИСЫГ ХЭРЭГЛЭХ АРГА

	 

	— ХҮНИЙ ӨЛӨН УС, ТҮҮНИЙ АШИГ ТУС

	— РАШААН УСНЫ ЧАДАЛ, ХЭРЭГЛЭХ АРГА

	— ЦАГААН, ШАР СҮҮ, АЙРАГ ЦАГААНЫ ШИМ ТУС

	— АЛТ, МӨНГӨ, ЗЭС, ГУУЛИНЫ АЧ ТУС

	— ЭМТ ЗАРИМ УРГАМЛЫГ ХЭРЭГЛЭХ АРГА

	— ТУЙПЛАН ХЭМЭЭХ ЭМТ УРГАМЛЫГ ЭМЧИЛГЭЭНД ХЭРЭГЛЭДЭГ АРГА

	 

	Манай монголын хар домын судруудад хүний өлөн ус, адгуус амьтны шээс, туйплан, зэс, мөөг, рашааныг эмчилгээнд өргөнөөр хэрэглэдэг тухай өгүүлсэн байна.

	Үүнд:

	 

	1. ӨЛӨН УС 

	Хожим хойчид мэдэгдэх, мэдэгдэхгүй эдгэх эдгэхгүй өдий төдий өвчин эмгэг үүсэж элдэв олон янзын эм бий болно. Тэр цагт эмийн дээд нь рашаан болно. Рашааны дээд нь эхийн рашаан (өлөн ус) болно хэмээн өндөр гэгээн Занабазар айлдсан байна.

	Хар домын судруудад хүний өлөн ус, адгуус малын бүлээн шээсээр шүд ам, хамар хоолой зайлах, нүд чихэнд дусаах, үлд яр шарханд түрхэх, хөхүүлэх, өтгөн хатах ба халуурах зэрэг өвчин эмгэгийг анагаахад ууваас тустай хэмээн заасан байдаг.

	Ялангуяа 8 настай хүүхдийн өлөн ус (шээс) бол нян, хижиг, хорын халуун, этгээд өвчин, архаг өвчин, шунасан халууны улмаас амьсгалахуйяа бэрх болсныг эдгээх чадал буйг олонтоо тэмдэглэсэн байна.

	— Улаагч үнээний шээс шар ус, үжиг халууныг арилгана. Ухна, азарга, илжигний шээс бол хамрын ям өвчнийг арилгана. Үнэгний шээс этгээд болон солиорох өвчнийг анагаана. Морь, үхрийн шээс мөнгөн усны хорыг авна. Өтгөн хатваас өөрийн ба эхийн өлөн усыг (шээсийг) рашааны адил ууж анагаадаг ёсон эрт дээр үеэс уламжлан иржээ.

	 

	2. РАШААН УС 

	Монголчууд өнө эртнээс байгалийн эерэг, сөрөг аливаа нөлөөг гярхай ажиглан таньж рашаан усыг өвчин эмгэгийг анагаан илаарьшуулахад зохистой хэрэглэж ирснийг хар домын судруудад өгүүлсэн нь арвин буй.

	Тухайлбал халуун, хүйтэн рашаанд орох, уух зэргээр бие эрхтэнд туссан өвчнийг анагаан эдгээж байснаар үл барам эмт ургамал бодисоор рашаан бүтээн хэрэглэж ирсэн байна. Үүнд:

	— Цагааны шар сүү, монгол архи, гүүний шинэ айраг тус бүр 3 литр, хонин цагаан агь 0, 6 кг шахмал ногоон цайны гуравны нэг хувь, мөн хужир 1 кг˗тай найруулан 7 хоногт (дараалан өдөрт нэг удаа бүх биеэ) далд ортол орно. Ийнхүү орох бүрдээ шингэн шар сүүг бүлээтгэн хийгээд сайн хутгадаг байна. Энэ рашааныг өндөр настны тамир тэнхээг засах, ужиг өвчний улмаар эцэж ядарсан хүнийг тэнхрүүлэн үе мөч, хуян шар ус, бие загатнаж нясуу, гөвдрүү гарах зэрэг арьсны элдэв өвчин, цусны даралтаас сэрэмжлэн анагаахад хэрэглэдэг байжээ.

	 

	3. ЗАРИМ ТӨМӨРЛӨГ, ЗЭС. 

	Монгол түмэн эрт дээр үеэс эхлэн зарим төмөрлөг алт, мөнгө, зэс, төмөр, хүрэл, гуулийг эмчилгээнд хэрэглэж байсан уламжлалтай нь хар домын судруудад мөн тусгалаа олжээ. Үүнд:

	Хүний аман дотор яр, шарх гарах, ам гэмтэхэд зэсийг амандаа хийж 2˗3 хоног алгасалгүй хөхүүлбээс шарх эдгэн амарлина. Хүүхдийн ам гэмтвээс нагац ахын унадаг морины халуун амгайгаар домновоос (халуун амгайг хүүхдийн аманд хийнэ) түргэн эдгэнэ хэмээн айлдсан байна.

	— Тэрчлэн хөл гарын хурууны үе бэртээд бороолон өвдвөл бэртсэн үед тааруулан зэс давтан бөгж мэт болгоод галд халаасны дараа дотор талыг нь нарийн зүлгүүрээр зүлгэн зүүлгэж бүтэн хоног хөхүүлээд авч байн байн зүүх буюу тавьж хөхүүлбэл өвчин дарагдаж түргэн эдгэдэг байна.

	— Ам ангамтгай болох чихрийн шижин хэмээх өвчинтэй хүнд зэсийг улайтган давтаад үнс болмогц нягт талхан өдөрт 3 удаа тунгаар уух мөн уруул, нүүрт гарсан яр шарханд зэс халааж дээр нь тавьж хөхүүлбэл тус болно.

	— Уушгины өвчинтэй хүн зэс саванд хоол ундаа чанаж идэх, зэсийн хүдэр ба аранжин зэсийг уушги дээрээ тавих, зэс чанаж шөлийг халуун усанд холиод орох зэрэг олон зүйлийн эмчилгээ хийж байжээ. Зэстэй халуун усанд 5˗8 удаа, 15˗25 минут орвоос маш сайн хэмээнэ.

	 

	4. ХАЛГАЙ 

	Элдэв өвчин эмгэгийг анагаах, бие махбодын үйл ажиллагааг сэргээн тэтгэж тэнхрүүлэхэд халгайг хэрэглэдэг тухай хар домын судруудад өгүүлсэн байна. Тухайлбал зарим хар домын сударт халгайгаар чийг бам, үе мөч, ходоод гэдэс, амны хөндийн өвчин, бахуу, цус багадах, цус алдах, хялгасан судас үрэвсэх, нурууны үеийн холголт зэрэг өвчнийг анагаахад хэрэглэдэг байжээ.

	Халгайг ийнхүү хэрэглэхдээ хавар 3 хуруу ургамагц авч битүү хоолонд хольж идэх, хатаагаад цайнд хийж уух зэргээр чийг бам, ядаргаа сульдааг засах, амны хөндийн шарх, хоолой улайж шархалбаас зайлах, цус алдваас халгайн өтгөн ханд уух зэрэг эм тангийн адил хэрэглэдэг байна.

	— Тэрчлэн цагаан мөөгийг хоолонд амт оруулах, арьс мах, нүд шарлах, савны халуун, шархны халуун, элдэв хордлого зэрэг олон зүйлийн өвчнийг анагаахад хэрэглэж иржээ.

	 

	5. ТУЙПЛАН 

	Хар домын судруудад туйпланг бөөр, нуруу, бөөр давсгийн өвчин, үе мөчний өвчин, элдэв архаг өвчин, заг хүйтэн өвчнийг анагаах, ходоод гэдэсний хоол шингээх чадварыг сайжруулах зэрэгт сайн хэмээн заасан байна.

	Манай ард түмэн хар домын заслаас үндэслэж туйпланг тухайн өвчний шинжид нийцүүлэн янз бүрийн жороор хэрэглэж өвчин эмгэгээс ангижирч байжээ.

	Туйпланг эм тангийн ёс журмаар зохистой хэрэглэвээс маш их ач тустай. Харин дур зоргоороо буруу хэрэглэвэл тус болох байтугай хор болохыг сударт анхааруулжээ.

	Туйпланг чухам ямар өвчинд голчлон хэрэглэх вэ гэвэл бөөр, нуруу, бөөр давсгийн өвчин, үе мөчний өвчин, элдэв зүйлийн архаг өвчин, яр заг хүйтэн өвчин зэрэгт ууна.

	Туйпланг уухын тулд хэрхэн бэлтгэх вэ! Эмэгтэй хүн уухад нас гүйцсэн эр хонины бүтэн мах, эр хүн уувал нас гүйцсэн эм хонины мах бэлтгэнэ. Харин төлгөн хонины мах хэрэглэдэггүй. Тэрчлэн шар будаа, үхрийн бараан мах, 15 ширхэг улаан чавга, чихэр өвс, зэс данх, туйплан 1 кг 500 грамм, дулаан байр, сууц, дээл хувцас, үйлчлэн туслах хүн хэрэгтэй. Туйпланг хавар, намрын улиралд ууна. Өвөл зун үл ууна. Хэрэв өвөл уух болбол таван ес эхэлснээс хойш ууна.

	Туйпланг ямар хугацаатай хэрхэн бэлтгэж уух вэ? Туйпланг 7, 14, 21 хоног уудаг. 1 кг 500 грамм туйпланг 14 хоног уух бол эхлээд бага хэмжээгээр дараа нь дунд хэмжээгээр, шувтарга тийшээ мөн бага хэмжээгээр ууна. Үүнийг үлгэрлэн өгүүлбэл эхний тав хоног дараалан 50, 60, 70, 80, 90 грамм, дунд 4 хоногт өдөрт 100˗150 грамм, сүүлчийн 5 хоногт 90, 80, 70, 60, 50 грамм ууна гэсэн үг. 7 хоног уувал 1 кг 200 граммыг хэрэглэнэ.

	Туйпланг зэс данханд хонины хоргол шиг жижиглэн чанана. Өтгөн хар хүрэн өнгөтэй болмогц халуунаар нь цай шиг ууна. Өдөрт тогтоосон хэмжээт туйпланг хэчнээн ч удаа чанаж ууж болно. Их уух тусам л сайн. Ус нэмээд л буцалгаад байна. Туйплан ууж байхдаа бэлдсэн хонины махыг тухай бүр идэж шөлийг ууна. Халуун туйпландаа махнаас хөшиглөн идэж болно.

	Маргааш уух туйплангаа шөнө нь дэвтээж хононо. Өдөр бүр уух туйпландаа 2 ширхэг улаан чавга хийвэл сайн. Хэрэв чавга дутвал чихэр өвс хийж болно. Туйпланг ус нэмээд л өдөр шөнөгүй чанана. Өдөр бүрийн чанасан туйплангийн шаарыг паалантай саванд хадгалж бүх шаарыг цуглуулсан сүүлийн 2 хоногт дахин чанаж ууна. Туйпланг төмөр сав, төмөр уурт нүдэж болохгүй. Хэрэв зэс сав олдохгүй бол паалантай саванд зэс хийгээд чанана.

	Туйплан уухад цээрлэх зүйл: Туйплан ууж байгаа үед болон цээр хийж байгаа үед өдөр унтахгүй, шөл, цай, сүү, тараг, айраг, архи огт амсаж болохгүй. Туйпланг 7 хоног уувал 21 хоног, 14 хоног уувал 42 хоног, 21 хоног уувал 63 хоног гам хийнэ. Цээр хийх үед ажил хийх, хурьцал үйлдэхийг цээрлэнэ. Мөн өөх тостой хоол үл иднэ. Ялангуяа сүү, тараг, айраг, тос, өрөм идэхгүй байвал зохино. Сүүтэй цай уухгүй. Даарч хөрж болохгүй, гадагш явган, морь, машинаар явж болохгүй. Бас хэт халууцах, хөлрөөд салхинд сэвүүлж үл болно. Мөн давстай хоол цай хэрэглэхийг цээрлэнэ.

	Туйплан уусны дараа цээр хийж байгаа үед давсгүй усанд чанасан шар будаа идэж давсгүй хар цай ууж болно. Өөр юм идэж уухгүй. Эхний нэг долоо хоног ийм хоол унд хэрэглэнэ. Дараагийн долоо хоногт үхрийн хар мах будаандаа 3 жижиг хэрчим үйж иднэ. Гуравдугаар долоо хоногт цайндаа сүү хийж бүлээн болгон ууна. Дөрөвдүгээр долоо хоногоос хойш хоолондоо хар мах нэмж иднэ. Цээр хийж буй хоёрдугаар хоногт доороос цус авхуулж хорыг арилгана.

	Цээрийн дараа 14 хоног гам хийнэ. Энэ үед хүнд ажил хийхгүй, хэт даарч халууцаж болохгүй, архи уухгүй, ус бороо, цасанд норохгүй байх учиртай. Туйпланг зөв ууж, цээр гамыг зөв хийвээс элдэв өвчин эмгэгээс сална. Харин туйпланг буруу ууж, цээр гамыг алдагдуулбал насан турш эмчлэгдэхгүй өвчин зовлонд нэрвэгдэж болзошгүй. Мөн биед туссан янз бүрийн өвчин сэдэрч архагшиж болно. Эдгээр чанд журмыг үл сахиваас туйпланг уух хэрэггүй.

	Харин туйпланг ядаргаа, үе мөч, ходоодны өвчнийг анагаахад ууж үр дүнд хүрсэн баримт туршлага буй. Тухайлбал БНМАУ˗ын гавьяат эмч, профессор Рагчаа гуайн зохиосон жорыг хүмүүс өргөн хэрэглэж байна. Үүнд нэг кг туйпланг хувь тэнцүү 7 хувааж 7 өдөр ууна. Өдөр бүр 600 грамм усанд 1 ширхэг улаан чавга, 142 грамм туйпланг модон ба гуулин уурт жижиглэн 500 грамм болтол чанаж өдөрт 6 удаа ууна. Уусан туйплангийн шаарыг паалантай саванд хадгалан дахин 7 хоног чанаж түрүүчийн журмаар ууна.

	Ингэж 14 хоног туйплан ууснаар биеийн тамир тэнхээг сэргээн, үе мөчний өвчин хуучийг илаарьшуулж, ходоод, элэг уушги зэрэг дотоод эрхтний өвчнийг анагаадаг байна.

	Ийм аргаар туйпланг ууж байхдаа ажил хөдөлмөрөө хэвийн үргэлжлүүлэн, хоол унд цээрлэхгүй, голчлон махан хоол идэх нь тохиромжтой. Гол, нуур, далайн усанд орж үл болно. Харин халуун усанд орж болно. Туйплан ууж дууссаны дараа хүнд хүчир ажил хийх, даарч хөөрөхийг цээрлэнэ.

	Монголчууд туйпланг элдэв өвчин эмгэгээс сэргийлэх, өтлөлтийг зогсоох зорилгоор хэрэглэж ирсэн байна. Үүнд туйплан, гач гүргэм, улаан чавга тус бүр нэг цэнг хандалж зурхайн ёсны төрсөн жил, сар, өдөртөө тохиолдуулан өдөр бүр 3 удаа 3 хоног бүгд 9 удаа ууж байсан уламжлал буй.

	 

	
ДОЛООДУГААР БҮЛЭГ. ЗҮҮН МОНГОЛЫН ХАР ДОМЫН НЭГЭН СУДАР

	 

	ЭРЭНДОО НАЦАГИЙН ХАР ДОМЫН СУДРЫН ХУРААНГУЙ ОРШВОЙ

	 

	1. Лууны яс бол (үлэг гүрвэлийн яс) хүйтэн чанартай, зүрх булгих, гэдэс дүүрэх, үе мөч, мах яс шархирах, нойр муудахад буцалгаж уухад сайн. Турж ядарсан хүнд хонины хоёр хорголын чинээ лууны ясны талхыг нэгэн аяга архинд буцалгаж халуунаар ууваас таргалж тамир орно. Бас хамраар цус үргэлж гарах, толгой эргэхэд лууны ясны талхыг хамрын нүхэнд үлээвээс сайн. Шүд буйл өвдвөөс лууны яс буцалгаж зайлбаас зүгээр болно. Тэрчлэн зүрх дэлсэж муу ёрын зүүд зүүдэлбэл лууны яс буцалгаж уувал сайн. Харин лууны яс хэрэглэж байгаа үед загасны мах идэхийг цээрлэнэ.

	2. Хүдэр бүлээн чанартай. Эмэгтэй хүн төрөн ядах ба төрсний дараа хойдох саатвал хүдрийн ларзыг хоёр үхэр буурцгийн төдийг 5 аяга усанд буцалгаж уувал сайн. Зэтгэр хорлолын зүйл, гэдэс хөөж дүүрэхэд 5 пунг чанаж ууна. Могой хатгасанд түрхэх ба дотроос ууна. Хүний нүүр танигдашгүй болтлоо атирваас ларзыг бэхэнд хольж сахиус болгон зүүвээс сайн. Хүдрийн заарыг ууж байгаа үед саримс, сонгино, гашуун эсгэлэн зүйлийг цээрлэнэ.

	3. Үхрийн эм. Үхрийн гяван (цөсний чулуу) сэрүүн чанартай бөгөөд халуурах, ам шүд зуурах зэрэгт өчүүхэн төдийг усанд зуурч уувал тустай. Гяванг үргэлж ууваас бие хөнгөрч, нас урт болж, мартах явдал үгүй болно. Тэрчлэн гүрээ хавдаж хоолой боох, хоол идэж болохгүй болоход үхрийн эврийн үзүүрээс 3 хуруу тайрч шатаагаад үнсийг архиар зуурч уувал маш сайн. Тэрчлэн зааны цөсийг ямар ч битүү хавдарт усаар зуурч түрхвээс сайн.

	4. Үхэр хонины сүү бүлээн чанартай, хүйтэн хийгээд хүч доройтох ба уушги, зүрхний өвчинд хонь үхрийн халуун сүү ууж, аман дотор яр шарх гарваас хонь, үхрийн сүүг хольж тав зургаа дахин зайлах, хэлэнд яр гарах, хавдахад хонины сүү уух зайлах зэргээр тус тус эмчилнэ.

	5. Цагаан морины эм: Цагаан азарганы нууцын (сэлдий) толгойг авч архиар даруулж ууваас хүч чадал орно. Өгөр гарваас цагаан морины туурайг буцалгаж ууна. Нойр хүрэхгүй бол цагаан морины толгойн ясыг дэрлэж хэвтвэл нойр хүрнэ. Яр шарханд цагаан морины халуун баасаар шавшина, толгой хожгор болбол цагаан морины шээсээр олон дахин угаавал үс ургана. Шүдийг хорхой идэж буйл эвдрэн өвдвөөс цагаан морины хөлийн хулмасыг нүхэнд нь хийх, гэдэс дүүрч өвдөхөд цагаан морины шээс баасыг шатааж үнсийг халуун архиар зуурч уух зэргээр тус тус эмчилнэ.

	6. Бугын эм: Элгэнд цус хурсан, дотор хавдар, яр шарх гарсан, дэмий донгосох, зүүдлэх зэрэгт бугын эврийн үзүүрээс 3 хуруу тайрч аваад талхалж архиар даруулан уувал сайн. Бугын чөмгийг архиар даруулж ууваас 5 савны өвчин, таван махбодын өвчинд сайн. Бугын бөөрийг бөөрний өвчинд архиар даруулж уувал эдгэнэ. Нурууны өвчинд бугын эврийн үзүүр талаас 10 хуруу тайрч аваад галд шатааж үнсийг архиар даруулан уух, хоолой улайж идээлсэн өвчинд бугын эврийн үзүүрийг талхлан өөрийн шүлсээр дэвтээн залгиваас тус тус сайн.

	7. Хөх үхрийн бөөр, ходоод нь хүний бөөр, ходоодны эм болно. Төрсөн эхнэр улаан цагаанаар доош буулгаваас хөх үхрийн эврийн үзүүрийн үнсийг архиар даруулж бүлээнээр ууваас сайн. Тэрчлэн хөх үхрийн цөс хүйтэн чанартай тул халуун чанартай өвчинд сайн. Хар үхрийн туурайн шороог буцалгаж уувал гэдэсний өвчин, бэтэгт их тустай, бас хар үхрийн дөр модны үнсийг буцалгаж ууваас нялхсын үл танигдах олон өвчинд сайн. Яр шарханд хар үхрийн чихний доторх шороог түрхэхэд эдгэнэ. Цусаар доош суулгахад хар үхрийн эврийн үзүүрийн шатаасан үнсийг уухад сайн.

	8. Хуцын эм: Хуцын эвэр гашуун, бүлээн чанартай. Хийгээр толгой өвдөх, цусаар бөөлжих, элдэв шахирах өвчинд хөх хуцын эврийн үнсийг бүлээн усаар нэг сар ууваас өвчин эдгэж биеийн хүч тамир сайжирна. Бас зүрхний гэмд сайн. Өдөр шөнөгүй бүгшүүлэн ханиахад хөх хуцын уушгийг чанаж иднэ. Бас толгойн өвчинд хөх хуцын тархи идэх, хүйтэн хийгээр хүч суларч турсан хүнд хөх хуцын бүтэн ясны шөл уулгавал сайн. Харин хөх хуцын зүрх хортой тул идэж үл болно.

	9. Ухнын эм: Ухнын эвэр гашуун, хүйтэн чанартай. Зүрх түгшвээс ухнын эврийн үзүүрийг тайрч талхлаад усанд зуурч уухад сайн. Зүрхний элдэв өвчин ба цусаар суулгах, бөөлжих, нойр хүрэхгүй болоход янгирын эврийн үзүүрийг тайрч шатаагаад үнсийг усаар зуурч ууна.

	10. Барын эм: Барын хоёр нүдийг авч хонины цусанд өдөр шөнө байлган дэвтээж галд шарж хатаагаад талхлан өглөө бүр эрт босож нэг халбагыг усанд зуурч ууваас харанхуйд аливааг тод харна. Нуруу гар хөлийн яс өвдвөл барын урд хоёр хөлийн ясыг буцалгаж уувал эдгэнэ.

	11. Туулайн эм: Туулайн мах, яс сэрүүн чанартай. Толгой эргэх, ундаасах, хүч сулрахад махыг иднэ. Ундаасах (шижин) өвчинд туулайн бүхэл толгойг чанаж шөлийг уувал сайн. Үргэлж бөөлжиж хоол үл шингэхэд туулайн үстэй толгойн түлсэн үнсийг архиар даруулж уувал зүгээр болно. Бие үргэлж шахиран өвдвөөс туулайн толгой, арвай хоёрыг хамт чанаж шөлийг ууваас сайн. Туулайн мах намрын дунд сараас өвлийн дунд сар хүртэл эм болно.

	12. Зээрийн мах бүлээн чанартай таван савын өвчинд тустай. Чөмгийг байнга идвэл царайны өнгө сайхан болно. Сүүг нүдэнд дусаавал хараа сайжирна. Намрын дунд сараас өвлийн дунд сар хүртэл мах нь эм болно.

	13. Ирвэсийн мах: халуун бөгөөд хүчтэй. Бүх савны өвчин ба хүч тамир сулрахад хэрэглэнэ. Үс унаад үл ургаваас өөхийг түрхэнэ. Үе мөч толгой өвдвөөс ирвэсийн толгойг битүү шатааж үнсийг усанд буцалгаж ууна.

	14. Гахайн биеийн эм: Зэрлэг гахайн мах халуун чанартай, яс шархирч өвдвөөс гахайн 4 хөлийг яс махны хамт чанаж шөлийг уух, зүрхний өвчинд гахайн зүрх, бөөрний өвчинд гахайн хоёр бөөрийг тус тус идвээс сайн. Яр шарх, хавдарт гахайн халуун элэг наах, шээс хаагдахад бүлээн усаар, өтгөн хатахад халуун архиар гахайн өчүүхэн цөсийг даруулан уувал сайн.

	15. Тахианы эм: Тахианы мах амттай бөгөөд хүйтэн чанартай зүрх дэлсэх ба таван савын өвчинд тахианы мах чанаж идэх, нүдний хараа муудвал тахианы цөс дусаах, нүднээс үргэлж нулимс гарвал хар тахианы мах, цэцгийн цусыг түрхвэл сайн. Хүний хүч тамир доройтвол тахианы элэг, зүүн далавчны үсийг хувь тэнцүүгээр хүчин төгөлдөр шатааж сайн архиар даруулж ууна. Чихний дүлийд хар тахианы өөх хайлж дусаах, толгой хожгор болоход цагаан тахианы баасаар шавхад үс ургана. Толгой ба бие хавдахад хүний баруун биед тахианы зүүн, хүний зүүн биед тахианы баруун далавчийг битүү шатааж үнсийг архиар даруулж уувал сайн. Гэдэс дүүрэн үхэтхийн өвдвөл тахианы өндөгний хальсыг шатааж талхлан үнсийг халуун архиар даруулж уух, нялх хүүхэд цочиж уйлах, өвчин нь танигдахгүй мухардахад тахианы мах, залааны цусыг давстай зуурч аманд нь дусаавал тус болно.

	16. Баавгайн эм: Баавгайн мах халуун хүчтэй, хоргүй. Баавгайн бүхэл толгойг бүрэн түлж үнсийг амуу тарианы шөлөөр даруулж ууваас хараа муутай, бүрхэг хүний нүд тэнгэр цэлмэх мэт гэгээн тунгалаг болно. Баавгайн толгойн арьсан дор байдаг тахианы залаа мэт бүлэх махыг авч идвэл нас урт болно. Баавгайн тархийг усаар зуурч ууваас мартах явдал үгүй болно. Ялаа шумуул ихэдвэл баавгайн мах шатаан хэншүү гаргавал зайлна.

	17. Аливаа махны хор: Бар ирвэсийн сүүлний мах, хонины зүрхний, нүхний мах, морины хулмас, туруу, хар толгойтой цагаан морины мах, ганц эвэртэй хонины мах, цагаан морины эмээл тохдог нурууны мах, гэдсэндээ хялгас шиг хорхойтой хонины мах тус тус хортой. Идшинд хэрэглэж болохгүй.

	Эл судрын дотор олон янзын домуудыг заасан байна. Тэдгээрийн заримыг дурдъя:

	— Нярайлж чадахгүй зовж байгаа эмэгтэйд хар морины сүүл, эсвэл үсийг битүү шатааж үнсийг архиар даруулж уулгавал хялбар амаржина.

	— Шүдний өвчинд лууны шүд (үлэг гүрвэлийн) ба ясыг зуух, мөн лазар, саримс хоёрыг аль талын шүд өвдвөөс тэр талын эрхий хурууны арын хонхорт тавьж бооно.

	— Хүний төмс хавдваас сайн хар архийг халааж шар эсгийд шингээн боовол хавдар нь харина. Тэрчлэн шээс задгайрч үргэлж гарваас болсон будааг шар тосонд хийж халуунаар идвэл тус болно.

	— Хүн үргэлж ханиалгавал сонгиныг шар тосонд буцалгаж уувал сайн. Жич: Энд өгүүлсэн бүх эм домын засал хүний эрхтэн түс бүрийн өвчнийг анагаах тухай эл номд нэгэнт орсон тул хураангуйлан өгүүллээ.

	 

	
НАЙМДУГААР БҮЛЭГ. ЗАРИМ ЭМТ УРГАМАЛ, БОДСЫН ЧАНАР, ЧАДЛЫН ХУРААНГУЙ ТАНИЛЦУУЛГА

	 

	1. ЭЛДЭВ ХИЙГ ДАРАХ ЧАДАЛТАЙ УРГАМАЛ БОДОС

	— Агар гашуун амттай, сэрүүн, хүнд чанартай. Хийг дарж халууныг арилгах чадалтай.

	— Агар гоньд халуун амттай, сэрүүн тослог чанартай, хийг дарж, халууныг арилгах чадвартай

	— Арнаг (хар агар) гашуун амттай, зөөлөн тослог, хуурай сэрүүн чанартай, хийг дарж халууныг арилгах чадалтай.

	— Гандгар амтлаг, бага зэрэг халуун амттай, зөөлөн тэгш чанартай, хий халууныг арилгах мах бодийг тэгшитгэх чадалтай.

	— Задь халуун амттай, бүлээн тослог, хүнд чанартай, хийг дарж, халуун илчийг үүсгэх, хоол шингэх чадалтай, 

	— Лидэр амтлаг, гашуун, эхүүн амттай, тослог, тэгш чанартай, хийг дарж, халууныг арилгах чадалтай.

	— Лиш гашуун амттай, бүлээн чанартай, хүйтэн хийг арилгах, илчийг үүсгэх, дурыг нээж хоол шингээх, хор тайлах чадалтай.

	— Шанца — халуун эхүүн, бага зэрэг давслаг амттай, тослог чанартай, хүйтэн хийг дарж, илчийг үүсгэн доош суулгахыг зогсоох, өгөрийг хатаах чадалтай.

	 

	2. ШАРЫГ ДАРЖ, ХАЛУУНЫГ АРИЛГАХ ЭМТ УРГАМАЛ БОДОС

	— Банжангарав эхүүн гашуун амттай, хүйтэн чанартай, халууныг арилгаж, хорыг тайлах чадалтай.

	— Башига — гашуун амттай, сэрүүн, хөнгөн, ширүүн чанартай, халууныг арилгах, хатгалгыг дарах чадалтай.

	— Биряигу амтлаг, гашуун, сэрүүн чанартай, халууныг арилгах, цусыг зогсоох, шархыг анагаах, шар усыг хатаах, өвдөлтийг амарлиулах чадалтай.

	— Гиваан — гашуун амттай, тэгш чанартай, халууныг арилгах, хорыг тайлах чадалтай.

	— Дугмонун (тэмээн хөх) гашуун зөөлөн, сэрүүн чанартай, халууныг арилгах, хорыг тайлах, яр шархыг анагаах чадалтай.

	— Зээргэнэ гашуун амттай, хуурай хүйтэн чанартай, халууныг арилгах, цус тогтоох, бэтэг эвдэх, шарх анагаах чадалтай.

	— Нохойн хошууны цэцэг исгэлэн амттай, тослог тэгш чанартай, шарыг арилгах, ходоодны үйл ажиллагааг сайжруулна, хийг дарах, суудлын өвчнийг анагаах, уушги сайжруулах чадалтай.

	— Царван гашуун халуун амттай, сэрүүн чанартай, халууныг арилгах, хорыг тайлах, хоолойн өвчнийг засах, хаванг хариулна.

	 

	3. ИЛЧИЙГ ТЭТГЭЖ БАДГАН ХҮЙТНИЙГ АРИЛГАХ ЭМТ УРГАМАЛ БОДОС

	— Бивлин халуун амттай, тослог хурц, хөнгөн, хуурай, ширүүн, бүлээн чанартай, бадган хүйтнийг арилгах, илчийг үүсгэх, махбодыг тэгшитгэх чадал буй.

	— Го бүрүн (ёлын баас) халуун амттай, бүлээн чанартай, бадган арилгаж, бэтгийг эвдэх, эс шингэснийг шингээх, илчийг үүсгэх чадалтай.

	— Цагаан даль амтлаг эхүүн амттай, зөөлөн бүлээн, хөнгөн чанартай. Дурыг нээх, бадганыг арилгах, хатгалгыг дарах, ханиахыг зогсоох, шимжүүлэх чадалтай.

	— Дошин (шохойн үнс) халуун амттай, бүлээн чанартай, бадганыг арилгах, эс шингэснийг шингээх, бэтгийг эвдэх, махыг түргэн төлжүүлэх чадалтай.

	— Жамц давс хурц, хүнд, гашуун, бүлээн, зөөлөн чанартай, идээ ундааг шингээх, бадган хийг арилгах, харааг сайжруулах чадалтай.

	— Руда халуун гашуун амттай, бүлээн, хөнгөн хөдөлгөөнтэй, бадган арилгах чадалтай.

	— Үсүү халуун исгэлэн амттай, сэрүүн хуурай, ширүүн хурц чанартай, бадган халууныг арилгах, ам цангахыг зогсоох чадалтай.

	— Хужир гашуун, хүнд, тэгш чанартай, идээ ундааг шингээх, бадганыг арилгах, язралыг зогсоох, өтгөн хатахыг зөөлрүүлэх чадалтай.

	— Цагаан гаа халуун, гашуун, эхүүн амттай, хөнгөн ширүүн, хуурай хурц, бүлээн чанартай. Цусыг шингэрүүлэх, бадганыг арилгах, хийг дарах, илчийг үүсгэх чадалтай.

	— Юмангарав халуун бөгөөд ялзралыг зогсоох, илчийг үүсгэх, шар усыг хатаах, шээс хөөх, хөлрүүлэх чадалтай.

	 

	4. ЦУС ТОГТООХ, ЦУСНЫ ӨВЧНИЙГ АНАГААХ ЭМТ УРГАМАЛ БОДОС

	— Башига гашуун амттай, хүйтэн, хөнгөн чанартай, цусны халууныг арилгах, хатгалгыг дарах чадалтай.

	— Бээрмэг бага зэрэг гашуун, сэрүүн чанартай. Халууныг арилгах, цус тогтоох, хор тайлах, өгөр хатаах чадалтай.

	— Гүргэм гашуувтар амттай, сэрүүн, хүнд, зөөлөн чанартай, судлын сүвийг хаах, сарын хирийг тэгшитгэх, элэгний халууныг арилгах, цусны гүйдлийг сайжруулах чадалтай.

	— Жүр үр исгэлэн, гашуувтар, хүйтэн, хурц ширүүн чанартай, цусны халууныг арилгах, нүдний хараа сайжруулах, бадган шарыг арилгаж шимжүүлэх чадалтай.

	— Улаан зандан эхүүн давслаг амттай, мохоо ширүүн чанартай, цусны халууныг арилгах, хавдар хариулах чадалтай.

	— Сум мод давслаг гашуун амттай, сэрүүн хөнгөн чанартай, цусны халууныг арилгах, цус гарахыг зогсоох, сарын хирийг тэгшитгэх чадалтай.

	— Цагаан агь гашуун амттай, сэрүүн чанартай, хавдар хариулах, цус гарахыг зогсоох чадалтай.

	 

	5. ШАР УС ӨВЧНИЙГ АНАГААХ ЭМТ УРГАМАЛ БОДОС

	— Бар үр гашуун эхүүн амттай, сэрүүн, хөнгөн, хуурай чанартай. Шар ус хатаах, бадган шарыг арилгах, хорхойг нядлах, өвдөхийг зогсоох чадалтай.

	Бойгор гашуун, халуун, хуурай, хөнгөн, хурц, бүлээн чанартай. Шар ус хатаах, хавдар хариулах, өвчнийг намжаана.

	— Шар модны хальс гашуун амттай, сэрүүн, мохоо чанартай. Шар ус хатаах, хор, халууныг арилгах, нүдний хараа сайжруулна.

	— Муси (хүхэр) исгэлэн амттай, бүлээн чанартай, хортой, өгөр, цус, шар ус хатаах, загатнахыг зогсоох, хорхой нядлах чадалтай.

	 

	6. НЯН ХОРХОЙТ ӨВЧНИЙГ ДАРАХ ЭМТ УРГАМАЛ БОДОС

	— Ажиг сэржим яльгүй гашуун амттай, бага зэрэг хортой. Нянг нядлах, хатгалгыг дарах, шар ус хатаах, шархыг анагаах чадалтай.

	— Банздоо гашуун амттай, сэрүүн чанартай, халууныг арилгах, нянг нядлах, хор тайлах чадалтай.

	— Барбад гашуун амттай, ширүүн, хурц, хүйтэн чанартай, халууныг арилгах, хорыг тайлах, нянг нядлах чадалтай.

	— Гожол (хүнцэл) гашуун амттай, сэрүүн, хөнгөн, мохоо чанартай, хортой бөгөөд хатгалга дарах, халууныг арилгах, хор тайлах, хөөрөлтийг зогсоох чадалтай.

	— Гүгэл маш халуун амттай, сэрүүн, хүнд чанартай нянг нядлах, хатгалгыг дарах, хавдрыг хариулах, хийг дарах чадалтай.

	— Хар дагш гашуун амттай, сэрүүн чанартай, халууныг арилгах, нянг нядлах, хор тайлах, хавдрыг хариулах чадалтай.

	— Пүрнаг (хар шаваг) гашуун амттай, тэгш чанартай, хорхойт өвчнийг дарж, нянг нядлах, өвдөхийг зогсоох чадалтай.

	 

	7. ЗҮРХ БОЛОН ЦАГААН СУДЛЫН ӨВЧНИЙГ АНАГААХ ЭМТ УРГАМАЛ БОДОС

	— Дигваранз (хилэнцэт хорхой) халуун тэгш чанартай, хортой, нүдний хараа сайжруулах чадалтай.

	— Мүдиг (сувд) давслаг амттай, тэгш чанартай, судлын гүйдлийг сайжруулна. Хор тайлна.

	— Ниншош исгэлэн амттай, тослог, хүнд, бүлээн чанартай, зүрхийг тайтгаруулж, халууныг арилгах чадал буй.

	— Нича (хясаа) бага шиг давслаг амттай, сэрүүн чанартай, цагаан судлын гүйдэл сайжруулна. Шар ус хатаах, шархыг анагаах, нүдний цагааг арилгах чадалтай.

	— Ярам (хуажуу) сэрүүн бүлээн чанартай, судлын сүвийг нээх, хорыг дарах чадал буй.

	— Цагаан зандан эхүүн, зөөлөн, сэрүүн чанартай, халууныг арилгах, шимжүүлэх, өвчнийг зогсоох, зүрхний халууныг арилгана.

	— Бадам хисэр гашуун, сэрүүн чанартай, зүрх, уушги, элэгний халууныг арилгахад тустай.

	 

	8. УУШГИНЫ ӨВЧНИЙГ АНАГААХ ЭМТ УРГАМАЛ БОДОС

	— Үнэгний уушги (вало) зөөлөн тэгш чанартай, уушги сайжруулах уушги цоорсныг анагаах, тагшиж ханиахыг дарна.

	— Үзэм чихэрлэг амттай, сэрүүн, хүнд чанартай, халууныг арилгах, уушги сайжруулах, ханиахыг дарах чадалтай.

	— Чацаргана исгэлэн амттай, хөнгөн хурц чанартай, цэр арилгах, халууны дарах, цусыг шингэлэх, бадганыг арилгах чадал буй.

	— Баягзана (зүрхэн цэцэг) гашуун амттай, зөөлөн тэгш чанартай, уушги сайжруулна. Ханиалга зогсоох, өгөр шар ус хатаах, цэрийг арилгахад тустай.

	— Цагаан арон (адан гарав) уушгины халуун, мөгөөрсөн хоолойн үрэвсэл, тагшуур, цэртэй ханиад, амьсгал давхцах, уушгины өгөр, уушгины сүрьеэг анагаана.

	— Сороол халууныг арилгах, ханиахыг зогсоох, цэрийг арилгах, шарх анагаах, судлын сүвийг боох чадалтай.

	— Чихэр өвс уушгины халуун, судлын өвчин, бөөлжих, хоолойд гөвдрүү гарах, умдаасах, хоолой өвдөх, тагшуурын халуун хоолойд буух, мөгөөрсөн хоолойн өрөвсөл, уушгины сүрьеэ, цагаан хуян, амьсгал давхцах, элэг хатуурах зэргийг анагаана.

	— Жуган уушгины халуун, шархны халуун, хэл ам хатах, ундаасах, хөлс гарах, судал хүчтэй түргэн цохилох, ханиах, шүд өвдөх, толгой өвдөх, нүд шарлахыг анагаах зэрэгт тустай.

	 

	9. БӨӨР ДАВСГИЙН ӨВЧНИЙГ АНАГААХ, ХАВАНГ АРИЛГАХ ЭМТ УРГАМАЛ БОДИСУУД

	— Гоюу бөөрний өвчин, усан хаванг анагаах, хүж хорхой, хавтгай цагаан хорхойг арилгах, суулгахыг зогсоох, бөөрний хүчийг сайжруулна. Бүлээн чанартай.

	— Бөөрөн шош бөөрний халуун, хүйтэн чанартай өвчнийг анагаахад хэрэглэнэ.

	— Жац (хэл цоргигч давс) хорхой судлын өвчин, сахуу, мах ялзрах, бөөр давсгийн үрэвсэл, шээс хаагдах, сав унжих, сарын хир хоригдох зэрэгт тустай, бүлээн чанартай.

	— Аврай бөөрний хүйтэн чанартай өвчнүүдийг анагаах, бөөрний тамирыг сайжруулахад хэрэглэнэ. Бүлээн чанартай.

	— Жамбарай бөөрний хүйтэн өвчин, шээс чавдагших, ууц нуруу өвдөх, бие хавагнах зэргийг анагаана.

	— Хэнгэрэг өвс (бэрига) бөөр, ходоод, уушгины халуун, хаван, дуршил муудах, дусал цуврах зэргийг анагаана.

	— Ямаан зангуу бөөр бэлхүүсний хүйтэн өвчин, шээс, чавдагших, хэрэх өвчин, бөөрний хий, тусал цуврах, усан хаван, арьс загатнах, нүдний салст бүрхэвчний түргэн чанартай өрөвсөл зэрэгт сайн.

	— Үхэр зангуу бөөрний хүйтэн, шижин, хэрэх, тусал алдах, бөөрний тамир муудах, ходоод савны өмөн өвчин зэрэгт тустай.

	— Жамба бөөр давсаг, савны өрөвсөл, шээс хаагдах, шээсний замын чулуушрал, шижинтэх, идээт яр, хаван, ундаасах зэрэгт тустай.

	 

	10. ГЭДЭС, ОЛГОЙН ӨВЧНИЙГ АНАГААХ ЭМТ УРГАМАЛ БОДОС

	— Тэмээн хөх, цагаан бун, мэхээр, эрээ˗гомбо, баавгайн домти (цөс) сэржинмядаг зэрэг бодисууд тустай.

	— Билба суулгахыг зогсоож, халууныг арилгана. 

	— Дадриг бөөлжих, суулгах, ханиахыг зогсооно.

	— Димуса жаган (бэр цэцэг) суулгахыг зогсоох, шар ус хатаана.

	— Манчара (царс модны үр) суулгахыг зогсоох, шар ус хатаана.

	 

	11. ӨВЧНИЙ ХОРЫГ ДАРАН ТУУЛГАХ ЭМТ УРГАМАЛ БОДОС

	Донрог их хортой, ширүүнээр туулгана. 

	Доига хавдрыг хариулах ба туулгана. 

	Дуржид хортой, хорхойг нядалж туулгана. 

	Жумз халууныг арилгах, яр шархыг анагаах, туулгана. 

	Рэжаг (далан түрүү) хавдар, нян, сахуу, боом, хамуу зэргийг номхотгон засах чадалтай. 

	Сэца (гал шүү) шээлгэх, бэтэг эвдэх чадалтай. 

	Томбу хортой шарыг арилгаж туулгах чадалтай.

	 

	12. ЭМЭГТЭЙЧҮҮДИЙН ӨВЧНИЙГ АНАГААХ УРГАМАЛ ЭМТ БОДОС

	— Дангун зүрхний халуун, зүрх дэлсэх, сарын хир хаагдах, улаан, цагаанаар буулгах болон цус тогтоох, хатги, боом, хавдар зэргийг анагаахад хэрэглэнэ.

	— Бугын цусан эвэр тусал алдах, хөл нуруу өвдөх, сарын хир тэгшгүй болох, толгой эргэх, чих шуугих, бэлгийн чадал доройтох зэргийг анагаана.

	— Олмосэ сарын хир хоригдох, цусан өвчин, хойдох саатах, бөөрний өвчин, умайн өвчин, арьсны өвчнийг анагаахад тустай.

	— Бөхөнгийн эвэр бэрх төрөлт, амьсгал давхцах, цээжээр хатгуулах, умайн гэм, цус бүрэлдсэн өвчин, сарын хир хоригдсон, хойдох саатсан, савны өрөвсөл, элэг, уушги, зүрхний хор халуун, нүдний өрөвсөл, бөөрний өвчин, уушгины өгөр, сүрьеэ зэргийг анагаахад тустай.

	— Цал (тунсаа) шархыг эдгээх, өтгөрсөн цусыг шингэлэх, сарын хир хоригдох зэргийг анагаана.

	— Юмодэжин умайд гэмтсэн хүүхдийг гаргах, умайн өвчин, сарын хир тэгш биш, хойдох саатах, савнаас цус гарах зэргийг эмчилнэ.

	 

	13. БИЕ ТАМИРЖУУЛЖ, ШИМЖҮҮЛЭХ УРГАМАЛ БОДОС

	Ар үр, банлаг, жива, нишин, рани зэрэг нь бие махбодыг тэгшитгэх, хор тайлах, илчийг үүсгэх, шар усыг хатаах, тамирыг сайжруулах, туслыг арвижуулах, махбодыг шимжүүлэх, өгөрийг хатаах зэрэг чадал буй. Ер нь хамгийн сайн эмт бодис бол шар, цагаан тос, аарц, гүүний айраг, тараг, ээзгий, ааруул зэрэг цагаан идээ болно. Аливаа эмт бодисыг хэрэглэхэд анхаарах зүйл бол хэмжээг хэтрүүлж үл болно. Хүйтэн чанартай өвчинд сэрүүн хүйтэн чанартай ургамал, халуун чанартай өвчинд халуун чанартай ургамал хэрэглэхийг цээрлэнэ.

	 

	Эрхэм хүндэт хөдөлмөрчид өө! 

	Эмийн ургамлыг түүж авахдаа хүнлэг энэрэнгүй хайр гамтай хандаж, ялангуяа дэгд, ванжингарав, алтан хундага зэрэг цэцгүүдийг үндсээр нь сугалж авахыг цээрлэх, манчин, бамбай, мухар цагаан зэрэг үндсийг авахдаа үзүүрийн хэсгийг үлдээж авахыг зөвлөе.

